
MINUTI

Il-Minuti tal-Laqgħa Nru 17, li saret fis-26 ta’ April 2021, ġew ikkonfermati. 

IĊ-CHAIRPERSON (Onor. Anton Refalo): Nilqa’ lil kull min qed isegwi online fuq is-sit elettroniku tal-Parlament, kif ukoll lil dawk it-telespettaturi li jkunu qegħdin isegwu x-xandira ta’ dan il-kumitat fuq l-istazzjon televiżiv tal-Parlament. Nieħu din l-opportunità biex infakkar lil dawk kollha li se jindirizzaw lill-Kumitat li l-proċedura hija kollha pubblika u allura dak li se jingħad u jintwera se jkun qed jixxandar kif indikat, sakemm dak li jkun ma jurix ix-xewqa li l-intervent tiegħu ma jixxandarx. 


L-IŻVILUPP EĊĊESSIV U D-DEGRADAMENT AMBJENTALI U URBAN ĠEWWA GĦAWDEX

IĊ-CHAIRPERSON: Ngħaddu għad-diskussjoni tal-lum. Is-suġġett tal-lum huwa l-iżvilupp eċċessiv u d-degradament ambjentali u urban f’Għawdex. Bħala mistednin għandna lil Dr Samuel Azzopardi, li huwa l-President tal-Kunsill Reġjonali għal Għawdex; lis-Sur Paul Buttigieg u lis-Sur David Apap Agius, mill-Kunsill Reġjonali wkoll; lis-Sur Martin Saliba, CEO tal-Planning Authority; u lis-Sur Saviour Grech, President tal-Gozo NGOs Association. Nibda bl-ewwel intervent u nilqa’ fostna lil Dr  Samuel Azzopardi sabiex jagħmel l-intervent tiegħu f’isem il-Kunsill Reġjonali għal Għawdex. Wara, nistieden lis-Sur Martin Saliba sabiex jagħti l-input tiegħu fuq il-punti li se jressaq Dr Azzopardi. 

Dr Azzopardi.

DR SAMUEL AZZOPARDI (President, Kunsill Reġjonali Għawdex): Sur President, Onor. Membri, nixtieq nirringrazzjakom talli lqajtu t-talba tagħna, il-Kunsill Reġjonali, sabiex jiġi diskuss dan is-suġġett. Dak li se naqra huma siltiet minn rapport li se nippreżentaw lil dan il-Kumitat, u huwa rapport li għall-ewwel darba qed isir b’mod pubbliku. Xtaqna nirriżervawh għal dan il-kumitat għax nemmnu li huwa xieraq li l-ewwel ma jasal ikun għandkom bħala rappreżentanti denji tat-13-il distrett ta’ Għawdex. 

Inħossu li Għawdex jinsab taħt assedju bl-iżvilupp eċċessiv purament spekulattiv li qed jiġi approvat mill-Awtorità tal-Ippjanar, bl-aktar postijiet milquta huma ċ-ċentri storiċi urbani, il-periferiji tal-lokalitajiet u l-kampanja. Ir-Reġjun Għawdex u l-kunsilli lokali fi ħdanu, filwaqt li jirrikonoxxu li, flimkien mat-turiżmu, l-industrija tal-kostruzzjoni jibqgħu l-aktar żewġ setturi li jiġġeneraw xogħol u kummerċ f’Għawdex, jemmnu li bħalma ġara fil-passat, jekk verament nixtiequ nippreżervaw is-sbuħija tal-lokalitajiet distinti ta’ Għawdex, għandu jinstab bilanċ sabiex dawn iż-żewġ setturi jkunu komplementari għal xulxin, minħabba li kwalunkwe degradament ambjentali li jiġi permess f’Għawdex se jħalli impatt negattiv fuq is-settur tat-turiżmu. 

Kemm-il darba dan l-isfreġju ma jiġix ikkontrollat u regolat, kif ukoll jekk mhux se nħarsu l-wirt naturali, ambjentali, storiku, soċjali, arrtistiku, kulturali u tanġibbli ta’ Għawdex, inutli nipprovaw nippromwovu lil Għawdex bħala gżira ekoloġika u bħala destinazzjoni turistika distinta ta’ eċċellenza u ta’ kwalità. Jiena konvint li b’dan l-iżvilupp bla preċedent li qed jesperjenza Għawdex mhux se jibqa’ aktar kompetittiv. 

L-istatistika, l-informazzjoni u d-data eżistenti aċċessibbli, li hi mogħtija mingħand l-istess Awtorità tal-Ippjanar, tikkonferma li l-applikazzjonijiet għall-iżvilupp f’Għawdex kważi rdoppjaw f’erba’ snin, tant li minn 787 fis-sena telgħu għall-1,314 fl-2020. Minn dawn tal-aħħar, jiġifieri mill-1,314 permess maħruġ fl-2020, 223 jew 17 fil-mija minnhom kienu f’żoni mhux ta’ żvilupp u li komparattivament huma wkoll id-doppju tar-rata ta’ permessi simili f’Malta. Dan kollu wassal sabiex ir-Reġjun Għawdex u s-sindki tal-kunsilli lokali kollha ta’ Għawdex fi ħdanu esprimew il-frustrazzjoni li għandhom għar-rapporti xokkanti li ta’ spiss jidhru fil-media lokali li kkonfermaw t-tħassib tagħhom u l-problemi bla preċedent li l-lokalitajiet ta’ Għawdex qegħdin jiffaċċjaw. Dawn il-problemi huma kawża tan-numru ta’ applikazzjonijiet għall-iżvilupp urban minn spekulaturi, ħafna drabi irresponsabbli, segwiti ħafna drabi minn ħruġ ta’ permessi għall-iżviupp fil-qalba tal-lokalitajiet li mhux biss qegħdin iħassru l-estetika, iżda qegħdin jibdlu wkoll il-karatterisitka taċ-ċentri storiċi urbani tal-lokalitajiet tagħna. 

Kien dan li wassalna biex f’Ottubru 2020 ħriġna stqarrija konġunta għall-istampa u tlabna wkoll laqgħa mal-awtoritajiet konċernati. Sfortunatament, dan kollu jindika li s-sitwazzjoni kif inhi hija waħda serja ħafna. Hija serja aktar milli wieħed jaħseb għax sfortunatament instab li s-sitwazzjoni preżenti se taffettwa mhux biss ir-rural, l-urban u ċ-ċentru tal-lokalitajiet ta’ Għawdex, imma qed taffettwa u tikkondizzjona l-ħajja soċjali u l-kwalità tal-ħajja tar-residenti, filwaqt li tissogra li tirrovina industriji kruċjali għal Għawdex. 

Sur President, aħna għamilna 38 rakkomandazzjoni. Aħna ltqajna mal-Ministru għall-Ambjent, l-Onor. Aaron Farrugia, kif ukoll mal-Ministru responsabbli mill-Gvern Lokali, l-Onor. José Herrera, kif ukoll għamilna numru ta’ laqgħat ma’ msieħba soċjali f’Għawdex biex wasalna biex qegħdin irressqu dawn il-proposti. 

Il-gżejjer ta’ Għawdex u Kemmuna għandhom jiġu ddikjarati kollha kemm huma bħala design priority area sabiex ma jkunx hemm lok għal interpretazzjonijiet ulterjuri li jwasslu għal nuqqas ta’ konformità fi qualsiasi żvilupp fl-istess gżejjer, filwaqt li jitwaqqaf ukoll design advisory committee li jevalwa l-applikazzjonijiet u jissottometti r-rapport tiegħu, kif ukoll li jkun obbligat bil-liġi li jikkonsulta mal-kunsilli lokali rispettivi. 

Ipproponejna wkoll li ssir reviżjoni tal-iStrategic Plan for the Environment and Development (SPED). Ġaladarba li bħalissa għaddej il-proċess ta’ reviżjoni tal-iSPED, dawn il-proposti għandhom jiġu kkonsidrati u eventwalment inklużi. 

Fil-każ ta’ Għawdex għandu jinbeda l-proċess ta’ reviżjoni tal-policies u pjani lokali u dawn għandhom dejjem jitfasslu flimkien mal-esperti, mal-Awtorità tal-Ambjent u Riżorsi (ERA), flimkien mal-kunsilli lokali rispettivi bil-għan aħħari li dawn, eventwalment, jiggvernaw il-futur u l-iżvilupp ta’ kull lokalità f’Għawdex u, abbażi tagħhom, kulħadd ikun konxju ta’ kif għandu jippjana, jopera u jfassal kull attività jew żvilupp ġdid f’kull lokalità, bil-għan ukoll li jiġi nkoraġġut żvilupp sostenibbli li jkun f’armonija mal-karatteristiċi uniċi ta’ kull lokalità u li jkun jikkomplementa u jirrispetta l-madwar, filwaqt li jsebbaħ il-lokalità u mhux ikerrah u jiddegrada l-madwar. 

Fil-perjodu interim, sakemm jitfasslu mill-ġdid town and urban planning regulations, il-pjani lokali jew master plans għandhom jiġu revisited u jinbidlu policies eżistenti, filwaqt li jitfasslu policies ġodda speċifiċi għal Għawdex, u dawn dejjem bil-mod kif semmejna, jiġifieri bl-involviment tal-Awtorità tal-Ippjanar u tal-kunsilli lokali. 

Għandhom jinħarġu skemi speċifiċi għal Għawdex li jinkoraġġixxu aktar renovazzjoni u riabilitazzjoni ta’ ħafna proprjetajiet vojta u antiki fil-qalba ta’ ċentri storiċi u żoni ta’ konservazzjoni urbana, u jinkoraġġixxu finanzjarjament il-konverżjoni tagħhom fi proprjetajiet abitabbli minflok it-twaqqigħ tagħhom. Għal dan il-għan, jekk hemm bżonn jiġu offruti property tax rebates. 

Qed nipproponu wkoll involviment akbar tal-kunsilli lokali. Il-policies speċifiċi, flimkien ma’ town and urban planning jew pjani lokali, u aktar u aktar il-masterplans, għandhom jitfasslu dejjem flimkien mal-kunsilli lokali. 

Qed nipproponu wkoll ir-revoka ta’ Annexe 2. Fil-każ ta’ Għawdex, żgur li għandu jiġi revokat minnufih l-Annexe 2 tat-2015 Development Control Design Policy Guidance and Standards maħruġ mill-Awtorità tal-Ippjanar, kif ukoll titfassal policy li tittratta u tirregola l-bini ta’ washrooms, utility storerooms, oltre kwalunkwe żvilupp minħabba li huwa l-aktar fattur li kkontribwixxa għad-degradament urban li sar u li ta lok għal ħafna żvilupp abużiv. Dan sabiex tkun imħarsa u ppreżervata l-iskyline tradizzjonali tal-lokalitajiet ta’ Għawdex. 

Nipproponu wkoll revoka tas-Summary Procedure Rules fiċ-ċentri storiċi u urbani, kif ukoll f’żoni ta’ konservazzjoni urbana jew qrib siti ta’ Natura 2000 jew siti deżinjati bħala special areas of conservation. F’dawn iż-żoni m’għandhomx japplikaw is-Summary Procedure Rules. 

Qed ngħidu wkoll li l-estensjoni ta’ tliet snin fuq il-validità tal-permessi li ngħatat mingħajr konsultazzjoni ta’ xejn għandha tiġi revokata, filwaqt li l-permessi fiż-żoni mhux ta’ żvilupp għandu jkollhom validità ta’ sentejn u mhux ta’ ħamsa, u għandhom jitlestew fi żmien sena mill-għoti tal-commencement notice. Kull żvilupp f’żoni urbani jrid jitlesta kompletament minbarra t-terminu ta’ ħames snin, u dejjem ikun soġġett għall-garanzija bankarja applikabbli. 

Applikazzjonijiet spekulattivi u abużivi li a priori jindikaw li mhumiex konformi jew fil-parametri tal-leġiżlazzjoni u l-policy użata mill-Awtorità tal-Ippjanar għandhom jiġu miċħuda u rifjutati, u għandhom ikunu mibgħuta lura għar-reviżjoni. 

Irridu wkoll li l-oġġezzjonijiet jew ilmenti mressqa minn kunsilli lokali għal kwalunkwe żvilupp għandhom jittieħdu bl-akbar serjetà, attenzjoni u kawtela mill-Awtorità tal-Ippjanar. Il-kunsilli lokali joġġezzjonaw għal xi żvilupp mhux b’kapriċċ jew b’diskriminazzjoni kontra xi ħadd partikolari, imma qed joġġezzjonaw b’responsabilità kbira, kuxjenzjożament u abbażi ta’ proċess ta’ deliberazzjoni u dixxerniment meqjus u skrupluż. 

Il-kunsilli lokali għandhom jiġu kkonsidrati u meqjusa bħala registered objectors matul il-proċess kollu, kemm dak ta’ evalwazzjoni kif ukoll dak ta’ deċiżjoni dwar applikazzjonijiet relatati ma’ kwalunkwe żvilupp. 

Il-kunsilli lokali bħala gvern lokali għandhom ikunu eżentati minn ħlasijiet relatati ma’ appelli għal kwalunkwe permess ta’ żvilupp mogħti mill-Awtorità tal-Ippjanar  fil-lokalità rispettiva tagħhom minħabba li, kif diġà għedt, kwalunkwe oġġezzjoni ma ssirx b’kapriċċ. 

Irrid nirreferi wkoll għall-mega żviluppi moħbija wara incremental development. L-Awtorità tal-Ippjanar għandha tkun aktar viġilanti u attenta kull meta tiġi ddepożitata applikazzjoni jew numru ta’ applikazzjonijiet separati li fil-verità jkunu mega żvilupp f’Għawdex moħbija wara incremental development. 

L-Awtorità tal-Ippjanar għandha tkun aktar sensittiva u kawta meta tittratta applikazzjonijiet għal żvilupp qrib il-knejjes u siti storiċi fit-trufijiet ta’ elevazzjoni topografika differenti jew superjuri minn dik misjuba fil-madwar jew qrib l-irdumijiet, kif ukoll fil-periferiji taż-żoni urbani affaċċjati fuq pjanura jew vallata qrib ta’ Natura 2000 jew siti deżinjati bħala special areas of conservation. 

Se nitkellem issa dwar recessed storeys. Kwalunkwe żvilupp li jeċċedi żewġ sulari, jiġifieri, it-terran u l-ewwel sular li jinsab f’toroq relattivament dojoq jew għandu faċċata anterjuri jew dik posterjuri fuq trufijiet ta’ elevazzjoni topografika differenti, jew dik misjuba fil-madwar jew qrib l-irdumijiet, kif ukoll fil-periferiji ta’ żoni urbani faċċata ta’ pjanuri, vallati jew widien, għandu jkun imtarraġ, receding mill-bqija tas-sulari sabiex inaqqas kemm jista’ jkun l-impatt viżwali negattiv. 

Sabiex insalvaw is-sbuħija naturali ta’ Għawdex u l-industrja tat-turiżmu għandu jiġi permess biss żvilupp sostenibbli f’armonija mal-ambjent naturali u b’rispett lejn il-karatteristiċi ubani tal-lokalità u li huma magħrufa għalihom u reklamati l-ibliet u l-irħula ta’ Għawdex. 

Għall-konverżjoni ta’ djar residenzjali, farmhouses u B&Bs, minbarra l-permessi mitluba fil-preżent mingħand awtoritajiet oħra, għandu jkun obbligatorju li japplikaw għall-permess tal-Awtorità tal-Ippjanar sabiex jiġu applikati l-istess miżuri u proċeduri li l-istess Awtorità tal-Ippjanar tapplika fir-rigward ta’ kwalunkwe permess għall-blokok ta’ appartamenti ġodda, u għandu jiġi assigurat li qed jiġu offruti kamra u spazju biex iservu ta’ depot għall-iskart iġġenerat, kif ukoll parkeġġ adegwat. 

L-Awtorità tal-Ippjanar għandha tassigura wkoll li qed jiġi offruti kamra u spazju biex iservu ta’ depot għall-iskart iġġenerat, kif ukoll garage jew parkeġġ privat adegwat għad-daqs tal-appartamenti mibnija. 

Persentaġġ mill-kumpens li l-iżviluppaturi jiġu mitluba jikkontribwixxu lill-Awtorità tal-Ippjanar, li eventwalment tallokah lid-Development Planning Fund, għandu jingħata lill-kunsill lokali rispettiv sabiex jimmitiga kemm jista’ l-problemi li l-istess żvilupp ikun mistenni li jikkawża fil-lokalitajiet. 

Għandu jkun hemm infurzar regolari minn żmien għal żmien li mhux biss jassigura li l-provvedimenti mitluba ta’ kamra jew spazju li jservu ta’ depot għall-iskart iġġenerat, kif ukoll garage jew parkeġġ privat adegwat, ikunu hemm  għalkemm għandhom jassiguraw ukoll li ma jinbidel xejn minn dak ipprovdut skont il-permess kif maħruġ mill-istess Awtorità tal-Ippjanar. 

Qed ngħidu wkoll li kull meta l-Awtorità tal-Ippjanar tirċievi lment gravi għandha  tinvestiga l-allegazzjoni u f’kull każ ikun hemm ħruġ ta’ Stop and Enforcement Notice. 
Il-Compliance Certificate għandu jibda jinħareġ fuq l-iżvilupp kollu, u mbagħad fuq kull appartament individwali, sabiex b’hekk ikun assigurat li kwalunkwe żvilupp verament ikun sar skont il-permessi kif maħruġa, approvati u pprovduti mill-istess Awtorità tal-Ippjanar. 

Il-Case Officer li jkun ġie assenjat applikazzjoni ġdida għall-iżvilupp ġdid għandu jkun obbligat li jikkonsulta mal-kunsilli lokali rispettivi, kif ukoll li jinkludi fl-istess rapport kwalunkwe rakkomandazzjonijiet tal-kunsilli lokali. 

Permessi maħruġa għal skopijiet rurali jew agrikoli, bħal sheep jew poultry farms, jew tool sheds, għandhom ikunu definiti u jiġu rtirati kemm-il darba tintemm l-attività agrikola li għaliha jkunu ngħataw, u ma jbiddlux l-użu għal dak li għalih ingħataw oriġinarjament. Barra minn hekk m’għandhomx jingħataw permessi ġodda jekk diġà jkun hemm farms vakanti fl-inħawi. 

Dawk il-barrieri mhux operattivi u li mhux qed jinqata’ ġebel minnhom għandhom jiġu riabilitati u mimlija bir-radam biex jitnaqqas l-impatt viżwali negattiv li dawn joħolqu. 

Għandha titfassal policy li ma tippermettix li jiġu stallati PV farms fuq art agrikola li jkollhom impatt viżwali negattiv fuq il-kampanja. Għandu jiġi indirizzat ukoll l-impatt viżwali negattiv li dawn qed jiġu permessi fuq il-bjut tal-proprjetajiet, filwaqt li għandu jiġi regolarizzat x’għandu jsir meta żvilupp ġdid jogħla aktar mis-siti tal-madwar, bil-konsegwenza li jgħatti d-dawl tax-xemx milli jilħaq il-pannelli fotovoltajiċi fuq is-siti tal-ġirien fl-inħawi tal-madwar. 

Rigward il-permessi għal encroachment areas, jew għall-imwejjed u siġġijiet tal-istabbilimenti tal-ikel, minbarra l-permessi mitluba fil-preżent minn awtoritajiet oħra, għandu jkun obbligatorju li dawn japplikaw għall-permess tal-Awtorità tal-Ippjanar, filwaqt li għandha titfassal policy sabiex tirristabbilizza l-al fresco dining li tant jiġi promoss lit-turisti, kif ukoll tirregola dawn mill-ikkapparar abbużiv ta’ art pubblika f’żoni pedonali u parkeġġi bi stallar ta’ strutturi jew tined kbar li jiddominaw, jingumbraw u jostakolaw kullimkien. 

Hekk ukoll il-kunsilli lokali għandhom jiġu nkoraġġiti finanzjarjament sabiex jiżdiedu ż-żoni pedonali minħabba li ż-żmien tal-pandemija wera li jeħtieġ aktar spazji pubbliċi miftuħa u rikreattivi. 

Rigward trasport ekoloġiku, issa huwa żmien opportun sabiex jiġi introdott il-proġett pilota tal-Gvern fejn il-vetturi kollha jinbidlu għal dawk li jaħdmu bl-elettriku, sabiex jitnaqqas it-tniġġis tal-arja tal-gżira u jikkontribwixxi sabiex Għawdex verament ikun gżira aktar ekoloġika. 

Sabiex jiġu ppreservati u protetti jew biex isir użu naturali aħjar fil-green belts li b’xorti tajba għadhom jeżistu f’Għawdex, dak ir-raba’ tal-Gvern li ma jinħadimx għandu jittieħed lura mill-Gvern bil-għan li jew jingħata bl-istess kondizzjonijiet tas-soltu lill-bdiewa jew raħħala attivi f’Għawdex, bil-għan li jgħin lis-settur primarju lokali f’Għawdex ħalli jibqa’ mhux biss jeżisti iżda importanti wkoll li jibqa’ produttiv. 

Fejn jeżistu ħitan mhux ta’ appoġġ, għolja u vojta li b’xi mod joħolqu impatt viżwali negattiv, is-sidien tagħhom għandhom jintalbu jew iħawlu siġar endemiċi jew jistallaw green walls sabiex, filwaqt li jaħbu l-istess ħajt, ikunu qegħdin isebbħu u jabbelixxu l-ambjent. 

Il-kunsilli lokali għandhom jerġgħu jibdew jrċievu notifika ta’ kull żvilupp propost mill-istess Awtorità tal-Ippjanar sabiex ikunu mill-ewwel f’pożizzjoni li jevalwaw l-istess żvilupp u jittieħdu dawk il-passi legali neċessarji fil-ħin u f’każ ta’ ħtieġa. 

Għandu jiġi introdott il-konċett tal-planning gains li, filwaqt li jassigura benefiċċju addizzjonali mingħand l-iżviluppaturi bħala att ta’ reparazzjoni reali li l-istess żvilupp se jkun qed jikkawża fil-madwar u fil-lokalità, jiġu introdotti obbligazzjonijiet pekunarji li fl-istess waqt jimmitigaw kontra ċerti żviluppi, filwaqt li r-reparazzjoni reali u effettiva għad-danni ambjentali kawżati skont il-kobor tal-istess żvilupp tkun assigurata u tintradd lura lill-kunsill lokali rispettiv biex tissarraf fi proġetti ta’ benefiċċju għar-residenti.

Ipproponejna wkoll a community infrastructure levy. Mal-ħlasijiet relatati mal-applikazzjoni għall-ħruġ ta’ permessi għal żvilupp ġdid għandha tiġi introdotta miżata bħal dik li diġà teżisti fl-Ingilterra u f’pajjiżi oħra, li tissejjaħ community infrastructure levy, li tinħadem skont il-kobor tal-iżvilupp u titħallas mill-iżviluppaturi u li għandha tingħata lill-kunsill lokali rispettiv biex jimmitiga kemm jista’ jkun l-inkonvenjent u l-ħsarat infrastrutturali li dawn l-iżviluppi jikkaġunaw fil-madwar u fil-lokalità. 

Wara li Reġjun Għawdex ħoloq il-Fond Ħarsien Spekulazzjoni Ambjentali Għawdex, li jkunu jistgħu jagħmlu użu minnu l-kunsilli lokali kollha ta’ Għawdex sabiex jiġġieldu żviluppi illegali li jista’ jkollhom u biex jipprevjenu l-abbuż u l-ispekulazzjoni, l-Awtorità tal-Ippjanar issa għandha tissussidja annwalment dan il-fond sabiex, bħalma jiġri f’pajjiżi demokratiċi oħra f’ġieħ it-trasparenza, ikun hemm aktar involviment tal-pubbliku inġenerali. 

Għandha titfassal viżjoni għal Għawdex li tkun rikonoxxuta u mħaddma mill-partijiet kollha involuti u għandu jitwaqqaf forum li jinkludi fih l-Awtorità tal-Ippjanar,  l-Awtorità għall-Ambjent u Riżorsi, il-kunsilli lokali, l-għaqdiet membri fi ħdan il-Gozo Regional Development Authority u l-Gozo Regional Committee, l-MCESD, kif ukoll il-Kamra tal-Periti, il-Malta Developers Association, kuntratturi u żviluppaturi Għawdxin bil-għan li fid-diskusjonijiet u matul il-proċess tat-tfassil tal-viżjoni l-partijiet kollha jifhmu l-preokkupazzjoni tal-oħrajn, tinbena kuxjenza ambjentali, u jiġu evitati aktar sfreġji ambjentali, kif ukoll jiġi promoss l-iżvilupp sostenibbli f’kull qasam. 

Nixtieq nikkonkludi billi mill-ġdid nerġa’ nirringrazzjakom u ngħidilkom li hawnhekk qegħdin rappreżentati t-tliet formazzjonijiet politiċi f’Għawdex – il-Partit Nazzjonalista, il-Partit Laburista u l-indipendenti – u li dan ir-rapport qed isir skont ix-xewqat u diskussjonijiet li saru, u ma kien hemm l-ebda ħsieb ta’ partiġjaniżmu min-naħa tagħna. Nixtieq ngħaddilkom kopja ta’ dan ir-rapport:

Dokument - Żvilupp Eċċessiv u Degradament ġewwa Għawdex (Dok. 33) 

Hawn seba’ kopji, kopja għal kull Membru ta’ dan il-kumitat u għas-Segretarju ta’ dan il-kumitat. Nirringrazzjakom. 

ONOR. KEVIN CUTAJAR: Nista’ nitolbok tgħaddili kopja f’format elettroniku, jekk jogħġbok?

DR SAMUEL AZZOPARDI: Iva, ngħadduhielek. 

[bookmark: _Hlk78183538]IĊ-CHAIRPERSON: Grazzi. Nistieden lill-Perit Martin Saliba, CEO tal-Awtorità tal-Ippjanar, sabiex jagħti l-input tiegħu u jwieġeb xi mistoqsijiet tal-Membri. 

IL-PERIT MARTIN SALIBA (CEO, Awtorità tal-Ippjanar): Sur President, kif qal Dr Azzopardi, konna ltqajna bejn wieħed u ieħor xahar ilu, konna morna Għawdex flimkien, jien u l-Ministru Aaron Farrugia, u fil-fatt kont qed nistenna li llum ikun mistieden il-Ministru li l-ippjanar u l-ambjent jikkonċernawh b’mod dirett. 

ONOR. CHRIS SAID: Fil-fatt, kont se nissuġġerixxi li għal-laqgħa li jmiss, meta nkomplu niddiskutu dan is-suġġett, ikun mistieden il-Ministru Aaron Farrugia. 

IL-PERIT MARTIN SALIBA: Smajt b’attenzjoni l-lista pjuttost twila ta’ proposti. Hemm minnhom li jikkonċernaw l-operat tal-Awtorità, waqt li hemm minnhom li diġà huma attwati. Fil-proċess ta’ applikazzjonijiet, b’mod awtomatiku kull kunsill lokali qed jirċievi n-notifika tal-iżvilupp. Il-kunsill lokali huwa meqjus bħala dak li jissejjaħ external consultee. Bl-obbligu aħna nikkonsultaw ma’ dawk l-entitajiet kollha li qegħdin imniżżla fl-Iskeda tal-liġi sussidjarja 552.13, u allura l-kunsilli lokali involuti b’mod awtomatiku qed jirċievu l-applikazzjonijiet. Hemm proposti li hemm bżonn li l-Gvern jista’ jikkonsidra u li jirrikjedu tibdiliet leġiżlattivi. Nista’ nifhem il-kwestjoni li bħala kunsill lokali ikun dejjem meqjus bħala registered objector, u qed ngħid hekk għax naħseb inti għamel differenza bejn il-fatt li għalkemm huwa external consultee, jiġifieri, li qed jiġi notifikat dejjem, f’każ li kunsill lokali jonqos milli jagħmel sottomissjoni vis-à-vis l-applikazzjoni, jitlef id-dritt li jkun jista’ jappella. Dak forsi huwa punt validu li l-kunsill qatt ma jitlef id-dritt li jista’ jappella. Jien hekk fhimt il-pożizzjoni tagħkom. 

Qabel ma ndur il-lista f’aktar dettall, il-kwestjoni tal-iżvilupp eċċessiv naħseb li kulħadd huwa konxju mill-iżvilupp li b’mod konsistenti qed jolqot lill-gżejjer tagħna, jiġifieri, kemm Għawdex kif ukoll Malta. Għawdex mhuwiex immune għal dak li qed jiġri Malta f’dak li għandu x’jaqsam żvilupp fil-pajjiż. L-iżvilupp, fl-opinjoni tiegħi, mhuwiex xi ħaġa li nħossuha llum biss, jiġifieri, matul iż-żmenijiet għall-inqas kemm ili naħdem fl-ippjanar dejjem kien hawn dawk il-waves ta’ żvilupp li jkun qed jirispondi għal ċirkostanzi ekonomiċi jew għal domanda ta’ żvilupp. 

Għall-inqas il-ħsieb u l-opinjoni tiegħi huma li l-iżvilupp isir mhux bi spekulazzjoni jew b’kapriċċ, imma l-iżvilupp qed isir għax hemm domanda għalih. Jekk ma jkunx hemm domanda għalih, l-investituri ma jirriskjawx. Din qed inħossuha u kultant ngħid ma nafx jekk hijiex pożittiva jew le. Hija xi ħaġa skont kif taraha, imma l-fatt li l-iżvilupp baqa’ konsistenti kien ukoll riżultat ta’ tibdil fl-ekonomija, tibdil tal-proġett ekonomiku li l-gvernijiet diversi ġieli jfasslu, u l-iżvilupp kien riżultat ta’ dan. Id-domanda baqgħet konsistenti anke f’ċirkostanzi meta forsi kien hawn biża’ li se jkun hawn waqfien tal-iżvilupp. Irridu ngħidu wkoll li għalkemm Għawdex l-applikazzjonijiet żdiedu b’mod ġenerali mill-2019 ‘l hawn, l-applikazzjonijiet għall-iżvilupp bdew jaraw xi tnaqqis bejn 15% u 20% fuq kull sena. 

Tajjeb ngħid ukoll li l-iżvilupp li qed naraw illum huwa riżultat ukoll ta’ permessi jew deċiżjonijiet li ttieħdu sentejn, tliet snin ilu, jiġifieri kien hemm peak ta’ deċiżjonijiet ta’ permessi ta’ żvilupp fl-2018. Ta’ min jgħid ukoll li l-Awtorità qed issegwi l-permessi vis-à-vis pjanijiet u policies li minn żmien għal żmien jiġu fis-seħħ. Jekk immorru lura għall-2006 qed nitkellmu fuq il-pjanijiet lokali, u minn dak iż-żmien ‘l hawn kien hemm diversi policies li bdew jinbidlu skont il-ħtieġa. Fl-opinjoni tiegħi, ċaqliq sinifikanti kien mhux biss dan li bdejtu ssemmu intom imma anke l-liġi tas-sanità li ċaqilqet l-għoli intern ta’ sular. 

Irrid ngħid ukoll li fl-opinjoni tiegħi l-effett taż-żieda fl-iskemi tal-iżvilupp f’Għawdex ikkomparat mal-qies tal-gżira ta’ Għawdex huwa sinifikanti. Iż-żieda ta’ żoni għall-iżvilupp jekk wieħed jikkompara skont il-kobor tal-art, komparat ma’ Malta, Għawdex huwa żona sinifikanti ma’ dak li kien hemm qabel fl-2006. Dawn qed iħallu impatti tagħhom mhux biss f’dak li għandu x’jaqsam ma’ għoli ta’ bini imma wkoll mal-firxa tal-bini. Inti semmejt żvilupp fil-periferija. Dak huwa l-konsegwenza li artijiet li sa ftit żmien ilu kienu għadhom vojta, illum il-property owners, is-sidien tal-art, qed iduru għalihom għax huma available għall-iżviupp. Fejn hemm art li hija available għall-iżvilupp, l-Awtorità mhux la kemm tista’ tgħid mhux se tagħtik permess. Huwa aktar diffiċli dment li dan huwa żvilupp li huwa konformi mal-pjanijiet u r-regolamenti. 

Hemm ideat interessanti tad-design priority area, design parameters. Semmejtilkom ukoll li l-pjan lokali Għawdex, speċjalment fuq iż-żona tar-ridges, jagħti aktar attenzjoni tal-estetika f’dak li hu materjal u disinn, jiġifieri, hemm attenzjoni partikolari għal Għawdex. Jien nammetti wkoll li bħala Awtorità għandha tkun ukoll sensittiva għal dawn l-affarijiet. Naħseb li Għawdex jimmerita aktar attenzjoni għad-disinn u l-materjal. 

L-iSPED diġà bdejna nagħmlu reviżjoni tiegħu, u dan se jwassal għal reviżjonijiet tal-pjanijiet lokali, u fi kwalunkwe pjan, anke sempliċiment emenda żgħira ta’ pjan li ssir minn żmien għal żmien, il-kunsill lokali dejjem jiġi kkonsultat, jiġifieri dik mhix xi ħaġa ġdida li se ssir jew xi proposta li se tbiddel l-affarijiet minn kif isiru llum. Il-kunsill lokali, bħal kull entità oħra, jekk hijiex ERA, jekk hjiex Transport Malta, jekk hijiex is-Supretendenza tal-Wirt Kulturali, dawn kollha jiġu kkonsultati. Dak huwa parti mill-proċess li ilu stabbilit anke mil-liġijiet tal-ippjanar preċedenti. 

Minn żmien għal żmien il-Gvern ħareġ skemi għar-rilokazzjoni ta’ bini jew żoni fil-qalba tal-irħula permezz ta’ fondi tramite l-Awtorità tal-Ippjanar, bħal “Irrestawra Darek” eċċ. Nixtieq li forsi bħala kunsilli jew bħala Gvern nibdew nittappjaw xi fondi tal-EU għal dan l-iskop. Nemmen li l-proġett taċ-Ċittadella huwa wieħed mil-isbaħ proġetti li qatt sar fil-gżejjer Maltin, anke bl-isforzi ta’ fondi Ewropej, u dan għamel differenza kbira. 

Ovvjament, ċerti sitwazzjonijiet f’dak li għandu x’jaqsam ma’ policy, dik kien hemm direzzjoni ‘l quddiem tal-Gvern li jirrigwardaw ir-reviżjoni tal-policy, u dan jinsab inkluż fid-disinn il-ġdid. 

Ta’ min ngħid li l-esperjenza li għandi sa ftit żmien ilu fejn kont nidħol fir-reviżjonijiet ta’ żvilupp, id-Development Control Design Policy, Guidance and Standards 2015 (DC15), għalkemm jista’ joħloq ċerta impressjoni dwar l-għoli, imma f’dak li għandu x’jaqsam sa tliet sulari u semi-basement id-differenza mhijiex daqshekk kbira. Iż-żieda ta’ livell wieħed ġie inkorporat tramite d-DC15 anke minħabba t-tibdil tar-regoli min-naħa tas-sanità. Hemmhekk elimina dan l-element ta’ semi-basement, jiġifieri bħala densità u bħala għoli ta’ bini, id-diskrepanza jew differenza bejn dak li kien hemm qabel fid-DC 2007 għal dan id-DC15 ma kenitx xi differenza sinifikanti, kemm fid-densità kif ukoll fl-għoli tal-bini. Dak jaffettwa kemm Malta kif ukoll Għawdex. 

Rigward is-summary procedure application, din hija wkoll proċedura li biex tinbidel ikun hemm bżonn tibdil leġiżlattiv. Din is-summary procedure kif inhi adottata llum fil-fatt hija limitata ftit fejn tista’ tintuża. Din kienet inizjattiva li mill-ewwel ħadt jien, flimkien mal-Ministru Aaron Farrugia, meta kien hemm il-problemi li bdew jinkixfu ċerti sitwazzjonijiet li fil-fehma tiegħi ma kenux l-aħjar eżempji jew the best practice li stajna għamilna f’dak li għandu x’jaqsam bini viċin bini skedat jew bini ta’ importanza ta’ protezzjoni, u konna ħriġna ċirkolari fejn għamilna aktar enfażi fuq il-kontest. Hemmhekk daħħalna element ta’ kontroll ieħor li eskludihom mis-summary procedure. Nemmen li kull oġġezzjoni li tidħol tittieħed bis-serjetà. Kemm il-planning commissions kif ukoll il-planning boards ikollhom elenku ta’ dawk l-oġġezzjonijiet li jkunu daħlu waqt il-proċess tal-applikazzjoni, inkluż tal-kunsill lokali li, safejn naf jien, tkun speċifikament indikata li din oġġezzjoni tal-kunsill lokali peress li dawn jidħlu taħt elenku tal-external consultees. 

Fuq l-appelli naħseb diġà tkellimt. Hija kwestjoni wkoll. Hija deċiżjoni tal-Gvern jekk ikunx hemm ċaqliq fil-fees tal-appelli. Din tal-iżviluppi kbar li jiġu mqassma jew le l-istess, fl-opinjoni tiegħi hija element suġġettiv, aktar u aktar meta wieħed jistudja t-tip ta’ żvilupp li qed jiġi permess. Xi tfisser? Ikollok 20 dar u 20 applikant japplikaw f’daqqa, tista’ twaqqafhom? Ikollok 20 applikant li qed japplikawlek għal 20 appartament. Dan huwa element in kwantu li l-impatt tiegħu se jkun immedjat aktar milli jkun incremental fuq ħames snin jew għaxra. Id-differenza hija li jekk iħallu plot wara plot tiżviluppa, tinfetaħ it-triq u mbagħad ikollok triq li baqgħet miftuħa imma mhux asfaltata peress li jkun għad baqa’ xi plots x’jinbnew. Dawn l-affarijiet esperjenzajnihom. Bid-differenza li jekk xi ħadd jiġi jagħmillek comprehensive development jew qed jaqsamhielek f’xi tliet blokki jew erbgħa, aħna ma jkollniex kontroll ta’ meta applika. Ġieli jien stess kelli ċirkostanza qed nitkellem fuq proġett, imbagħad nirrealizza li dan sena wara, jew ftit xhur wara, ikun applika għal aktar żvilupp. Jien, min-naħa tiegħi, ma nsibx problema dment li qed nitkellmu fuq żvilupp li b’xi mod jew ieħor huwa kompattibbli mal-pjan lokali u li għandu l-inqas impatt li huwa użu residenzjali. Imbagħad, jekk tagħmilli xi lukanda jew xi kumpless kummerċjali, dak ikollu ħafna aktar impatt minn dak li huwa maħsub fil-pjan lokali. Però, dawk huma konsiderazzjonijiet li wieħed jista’ jagħmel. Fl-opinjoni tiegħi, kif għedtlek, nippreferi jkolli żvilupp komprensiv li ma’ jibdel xejn minn dak li diġà huwa maħsub fi-pjan lokali. Imma, fl-aħħar mill-aħħar, jista’ jkollok disinn ta’ bini aktar koerenti, jista’ jkollok elementi ta’ infrastruttura li titlesta aktar malajr għax it-triq jew iż-żona se tiġi żviluppata b’mod f’daqqa. L-inkonvenjent se jkun immedjat, imma in the long run iż-żona se tiġi stabbilita aktar malajr. Dawk huma konsiderazzjonijiet li jistgħu jkunu konfliġġenti imma mhux kontradittorji. 

Naħseb li eżawrejt kollox għax il-lista kienet twila mhux ħażin. Ovvjament, hemm elementi oħrajn li forsi hemm aktar kontroll fuqhom minn entitajiet oħra, fosthom il-bankini u t-tables and chairs. F’dak li huwa infurzar ta’ dawn l-affarijiet għandek entitajiet bħall-MTA, Transport Malta u l-Pulizija. 

Rigward ħlas, jidhirli li kull proġett diġà qed iħallas element ta’ kontribuzzjoni li tmur dirett għall-infrastruttura tat-toroq. Jekk qed tgħidu li rridu nżidu miżura oħra, wieħed jistudja l-kontest ta’ Għawdex mingħajr ma nżidu aktar piż fuq l-industrija, għax dik hija kwestjoni li wieħed jara fuq livell ta’ Gvern. Naħseb li, kif għedtlek, affarijiet oħra, anke ta’ PVs, mhux għal Għawdex biss hemm problemi fuq l-iżvilupp agrikolu jew minħabba żvilupp li jista’ jaffettwalek il-pannelli li tkun investejt fihom. L-infurzar jaffettwa kullimkien u hija problema tal-Awtorità li b’mod kontinwu qegħdin nissorveljaw. Il-fatt li żdied l-iżvilupp u żdiedu l-applikazzjonijiet mhijiex faċli fuq l-Awtorità u fuq ir-riżorsi tagħha. 

IĊ-CHAIRPERSON: Grazzi. Nistieden lill-Minsiru għal Għawdex biex jagħmel ir-rimarki tiegħu. 

ONOR. CLINT CAMILLERI (Ministru għal Għawdex): Sur President, xtaqt nibda billi nistaqsi xi ftit mistoqsijiet lis-CEO Saliba. Jista’ jikkonferma li l-aħħar reviżjoni f’dak li għandu x’jaqsam żoni tal-iżvilupp saret fl-2006, u jekk mill-2006 sal-lum kienx hemm xi reviżjoni li kabbret iż-żona tal-iżvilupp? 

IS-SUR MARTIN SALIBA: Le, l-aħħar reviżjoni kienet fil-pjanijiet lokali u rationalisation exercise tal-2006. 

ONOR. CLINT CAMILLERI: Jiġifieri ż-żoni tal-iżvilupp mill-2006 sal-lum ma nbidlu qatt.

IS-SUR MARTIN SALIBA: Le. 

ONOR. CLINT CAMILLERI: Fl-2006 kienu żiedu ħafna raba’ fiż-żona tal-iżvilupp. Biċċiet ta’ raba’ li kienu ODZ fl-2006, permezz ta’ eżerċizzju ta’ rationalisation minn amministrazzjoni Nazzjonalista, kienu saru żoni tal-iżvilupp. Qed naqblu? 

IS-SUR MARTIN SALIBA: Iva. 

ONOR. CLINT CAMILLERI: Tul l-aħħar snin daħlu aktar applikazzjonijiet għal aktar żvilupp. X’seta’ wassal għal dan jekk l-aħħar żieda f’żona tal-iżvilupp kien saret taħt amministrazzjoni Nazzjonalista fl-2006? Għaliex tul dawn l-aħħar snin rajna aktar applikazzjonijiet għal aktar żvilupp meta fil-verità l-art li setgħet tiġi żviluppata ġiet stabbilita lura fl-2006? 

IS-SUR MARTIN SALIBA: Se nsemmilek tliet aspetti. L-ewwel aspett huwa li l-art li ġiet introdotta fl-2006 ma ġietx b’mod awtomatiku. Kellek proċess: dak il-proċess seta’ ħa aktar żmien biex dik l-art ġiet stabbilita bit-toroq, bl-għoli. Dak, sfortunatament, mill-2006 aktar żdiedu l-artijiet li ġew introdotti li ġew stabbiliti fiż-żona tal-iżvilupp, u mbagħad kien hemm dak it-time lag sabiex wieħed seta’ jiżviluppa. 

Imbagħad, hemm aspett ieħor li fl-opinjoni tiegħi kien rifless f’Malta u, kif għedt qabel, Għawdex mhuwiex immune għal dak li qed jiġri f’Malta. L-iżvilupp fil-gżira ta’ Malta, jekk immorru lura anke wara l-2006, kien hemm domanda kbira għall-iżvilupp. Imbagħad kien hemm żmien meta l-iżvilupp naqas b’mod sostanzjali u dak ukoll ħassejna l-impatti tiegħu. Dan l-aħħar żmien żdiedet id-domanda għall-iżvilupp għal ħafna fatturi ekonomiċi, fosthom it-turiżmu u l-fenomenu tal-kirjiet. Fl-opinjoni tiegħi, Malta qatt ma rat fenomenu kbir daqshekk qawwi f’dawn l-aħħar snin f’dak li għandu x’jaqsam kirjiet ta’ proprjetà, u dak inħass kemm Malta kif ukoll Għawdex. Fl-opinjoni tiegħi wkoll hemm il-komunikazzjoni bejn Malta u Għawdex, u l-infrastruttura tat-toroq li għamlet differenza kbira fil-pajjiż. Illum, biex titla’ l-Mellieħa ma taqtax qalbek. Meta konna żgħar konna naqtgħu qalbna biex immorru l-Mellieħa. L-infrastruttura tat-toroq għenet u naħseb kien hemm ukoll l-element li ħafna ċittadini f’Malta jħossu li għandhom dritt u l-kapaċità li jinvestu fi proprjetà għax dan huwa dejjem investiment li jrendi fil-futur. 

Weġibtek b’mod mill-aktar ampju, imma naħseb dawn huma fenomeni li minn żmien għal żmien naraw u nħossu. 

ONOR. CLINT CAMILLERI: Jekk qed nifhem tajjeb – u naħseb li qed nifhem tajjeb – il-fatt li kien hemm tkabbir ekonomiku b’saħħtu tul dawn l-aħħar snin jista’ jkun li wassal biex aktar persuni għamlu kuraġġ biex jinvestu u jiżviluppaw proprjetà li diġà kienet fiż-żona tal-iżvilupp. Lura fl-2006 ma kienx hemm il-kuraġġ, ma kienx hemm ekonomija b’saħħitha sabiex wieħed jinvesti f’pajjiżu stess, anke jekk din l-istess raba’ kienet diġà mdaħħla fiż-żona tal-iżvilupp lura fl-2006. Forsi tul l-aħħar snin, minħabba l-qagħda ekonomika tajba tal-pajjiż, dak li jkun seta’ jinvesti aktar f’dak li għandu x’jaqsam mar-real estate. 

ONOR. CHRIS SAID: Żewġ mistoqsijiet, Sur Saliba. L-ewwel nett, fil-preżentazzjoni li saret minn Dr Azzopardi ntqal li kważi 20% tal-permessi li ħarġu f’Għawdex huma fiż-żoni barra ż-żoni tal-iżvilupp, jiġifieri, la huma fir-rationalisation areas u lanqas huma fiż-żoni tal-iżvilupp. Għalija hija rata daqsxejn allarmanti li jkollok kważi wieħed minn kull ħames applikazzjonijiet li ġew approvati li jkunu fiż-żoni barra ż-żona tal-iżvilupp.  Jekk tmur dawra bi-karozza – u din għamiltha bejn ir-Rabat u Ta’ Pinu – tibda tara bini tiela’ fiż-żoni rurali fuq iż-żewġ naħat. Issa jekk humiex farms tat-tiġieġ, jekk humiex farmhouses li telgħin ma’ farms, jekk humiex kmamar fir-raba’, għajnejk mill-ewwel imorru u tgħid: Hawn x’inhu ġej? Kif inhu għaddej dan l-iżvilupp kollu fiż-żoni barra miż-żoni tal-iżvilupp? Dik għalija hija preokkupazzjoni li naħseb li għandha tiġi b’xi mod jew ieħor indirizzata mill-Awtorità. Din ukoll għamlu referenza għaliha l-Kumitat Reġjonali u anke s-sindki fir-rapport tagħhom. 

Inti għamilt referenza għall-iSPED u għall-pjan lokali. Nafu li dawn huwa long overdue. L-iSPED suppost ilu li sar is-snin, però għadu ma sarx. L-Awtorità għandha timeframes li tgħid li sal-aħħar tal-2022 se tkun saret? Issa ħalli jkollha testendi, imma almenu hemm target date. S’issa, sa fejn naf jien, ma smajt qatt li hemm deadline u qed nipprovaw nimxu ma’ dak id-deadline jew ma’ dak it-timeframe biex dawn ikunu updated jew mibdula. 

L-iżvilupp huwa importanti u jrid jibqa’ għaddej. Kull pajjiż hemm bżonn li jkollu żvilupp kontinwu; però, il-feeling li għandi hu – u naħseb li anke s-sindki u l-kunsilli lokali dan il-feel iħossuh – li qisu f’daqqa waħda hemm ammont ta’ żvilupp li mhuwiex pleasing. Pereżempju, ħaġa importanti f’Għawdex hi li, apparti mill-identità ta’ Għawdex, għandek 14-il lokalità li kważi huma distinti minn xulxin. Bejn kull lokalità għandek żona rurali li kultant hija kbira, estensiva, u kultant hija żgħira, imma għandek dik l-identità ta’ kull lokalità. Din hija xi ħaġa li f’Malta, speċjalment fiċ-ċentru ta’ Malta, spiċċat totalment. Huwa importanti li din inżommuha. Forsi dik hija xi ħaġa li nistgħu nenfasizzaw fuqha u naraw li nżommuha. Sa ċertu punt għadha hemm, però b’dak it-tip ta’ żvilupp li semmejt ftit ilu parti minnha qed nitilfuha wkoll. 

Xi ħaġa oħra hija l-iskylines tal-lokalitajiet tagħna. Xi ħaġa li kienet tiġbed l-għajn u li tieħu pjaċir tara – u dan mhux biss l-Għawdxin, imma kull min iżur Għawdex – kienet l-iskyline tal-lokalità, speċjalment taċ-ċentri tal-lokalitajiet bil-knisja jew knejjes, toroq madwarha u bini madwarha. Illum, bil-bini għoli li tiela’ ħlief blank walls ma tarax. Issa forsi qed nesaġera, imma għandek ammont ta’ blank walls enormi, ta’ erba’ sulari u kultant anke ta’ ħames sulari. Qabel kont tħares minn lokalità lejn lokalità oħra, jew minn żona rurali lejn lokalità, u kont tara skyline uniformi li l-għajn tistrieħ fuqha. Illum tħares u tara dawk il-blank walls li jweġġgħulek għajnejk. X’jista’ jsir u x’inhu l-pjan tal-Awtorità biex din il-ħaġa tkun indirizzata? Din hija xi ħaġa li qiegħda żgur taffettwa dak li għandna f’Għawdex.

Ma rridx intawwal imma rrid nieħu spunt biex nirringrazzja lill-Kumitat Reġjonali ta’ Għawdex immexxi minn Dr Azzopardi, lis-sindki preżenti Buttigieg u Apap Agius, u lis-sindki l-oħra kollha u l-kunsilliera lokali għax kellkom il-kuraġġ li jieħdu dan il-pass, pass li jekk xejn qed joħloq diskussjoni. Huwa importanti li tinħoloq diskussjoni hgħax minn diskussjoni matura u kalma, kif qed issir f’diversi fora, bla dubju jistgħu joħorġu elementi pożittivi u jittieħdu deċiżjonijiet biex insalvaw dak li huwa salvabbli. Naħseb li dan il-pass li intom ħadtu ta’ min ifaħħru, u anke l-fatt li ġejtu hawnhekk f’dan il-kumitat tal-Kamra fejn hawn iż-żewġ naħat. Nista’ nassigurakom – u hawn qed nitkellem għalija, imma m’għandix dubju li sħabi l-ħamsa l-oħra jaħsbu hekk ukoll – li l-ewwel interess tagħna s-sitt Membri Parlamentari Għawdxin huwa kif se ntejbu din il-ġawhra ta’ gżira li għandna. 

Naħseb li dan li għamiltu intom tana din l-opportunità biex issir din id-diskussjoni. Hemm fejn naħseb li huwa tard wisq, imma hemm fejn għadna fil-ħin. Fejn huwa tard wisq m’iniex se nipponta subgħajja lejn xi perjodu partikolari, imma kien hemm deċiżjonijiet ħżiena li ttieħdu fuq perjodu twil ta’ snin li ħassru ċerti elementi, ċerti karatteristiċi tal-gżira tagħna. Issa, again, ma rridx ninftiehem ħażin: aħna ma nistgħux ngħixu f’bozza, ma nistgħux ngħixu fi presepju, imma aħna rridu ngħixu fi gżira li l-iżvilupp tagħha jrid ikun kontinwu: però, hemm żvilupp u hemm żvilupp. 

Nagħlaq bil-punt li jinkwetani: il-fatt li donnu hemm craze biex anke fiċ-ċentri storiċi tal-lokalitajiet neħilsu minn djar ta’ ċertu snin biex intellgħu l-appartamenti. Nifhem li jekk xi ħadd ikollu dar u minnha minflok residenza waħda jestendiha għal tlieta jew erbgħa jew tmienja dan se jmur għall-massimu li jista’ jieħu. Però hawnhekk mhux x’japplika s-sid ta’ dik id-dar, imma x’nixtiequ jew fejn irridu nieħdu lil Għawdex fis-snin li ġejjin. Hemm 38 proposta li kollha fihom x’tixtarr, imma naħseb immedjatament għandha tittieħed on board il-proposta biex nipprovaw insalvaw iċ-ċentri tal-lokalitajiet tagħna u d-djar li għandna fiċ-ċentri tal-lokalitajiet tagħna. Irridu nagħtu inċentivi biex dak li jkun għalih tkun aktar vale la pena li jmur biex iżomm dik id-dar, jirranġaha u jagħmilha abitabbli, jgħix fiha hu jew jikriha jew jużaha għal skopijiet ta’ turiżmu. Hemm numru ta’ affarijiet x’tista’ tagħmel flok tagħmel il-pressjoni kollha immaġinabbli biex teħles minn dik id-dar biex flokha ttella’ l-massimu ta’ units li tista’ ttella’. Ma rridx intawwal, imma hemm numru ta’ punti oħra li forsi jkollna ċans li niddiskutuhom aktar ‘il quddiem jew f’laqgħat oħra. 

[bookmark: _Hlk78192956]IĊ-CHAIRPERSON: Grazzi. Bil-permess tal-Kumtiat se nistieden lis-Sur Saviour Grech biex jagħmel il-preżentazzjoni tiegħu f’isem il-Gozo NGOs Association permezz ta’ video conferencing. 

IS-SUR SAVIOUR GRECH (Gozo NGOs Association): Sur President, nirringrazzja lilek u ‘l-Kumitat kollu tal-permess li tani biex nipparteċipaw f’din il-laqgħa tant importanti dwar l-iżvilupp ta’ Għawdex. Din il-pożizzjoni li se nippreżenta issa hija pożizzjoni li kienet ġiet ippreżentata fil-Kumitat Reġjonali ta’ Għawdex bi preparazzjoni għal-laqgħa li l-Kumitat Reġjonali ta’ Għawdex, permezz tal-Gozo Regional Development Authority (GRDA), għamel mal-Ministru Aaron Farrugia bħala Ministru responsabbli mill-ambjent. Wara dik il-pożizzjoni storika li għamlu l-kunsilli lokali, twaqqaf ukoll il-Kunsill Reġjonali ta’ Għawdex taħt il-presidenza ta’ Dr Samuel Azzopardi. Għalina, li nirrappreżentaw is-settur tas-soċjetà ċivili f’Għawdex, u aħna, bħala Gozo NGOs Association, li nirrappreżentaw lill-għaqdiet kollha prinċipali f’Għawdex, ħadna din il-pożizzjoni u għamilna dan ir-rapport bejn l-għaqdiet kollha Għawdxin li ġiet ippreżentata f’dik il-laqgħa li semmejt. 

Pubblikament ma ħadniex pożizzjoni favur jew kontra l-pożizzjoni li ħarġu biha l-kunsilli lokali. Il-proposti kollha li saru mill-kunsilli huma maqbula mill-għaqdiet kollha, u f’din il-laqgħa tal-lum jidher li l-pożizzjonijiet tagħna huma in line ma’ dak li qed jaħsbu l-kunsilli. L-ewwel nett, il-fatt li sar ħafna żvilupp żejjed illum qed isemmih kulħadd. Hawnhekk bħala għaqdiet nixtiequ nirreferu għall-Att li jwaqqaf l-Awtorità tal-Ippjanar li  jgħid li l-Awtorità qiegħda hemmhekk “to act on behalf of the community to provide a balanced and sustainable environment”. 

Issa skont l-istqarrija tas-sindki Għawdxinf fejn qed jgħidu li the island was being destroyed by irresponsible land speculators jidher li l-għan prinċipali  tal-Att li jmexxi l-MEPA ma ntlaħaqx u l-Awtorità tal-Ippjanar tidher li qed tagħti tifsira wiesgħa ħafna ta’ dak li għandu jsir bl-iżvilupp u dak li għandu jkun żviluppabbli. Il-problema li naraw aħna bħala għaqdiet hija li jidher li hemm wisq aġenziji biex jieħdu pożizzjoni. Għandek l-Awtorità tal-Ippjanar, għandek is-Suprintendenza tal-Wirt Kulturali, għandek il-Malta Resources Authority, għandek Trasport Malta, Ambjent Malta eċċ. Policies hemm imma l-proċess kif għamiltuh immexxi mill-Awtorità tal-Ippjanar mhuwiex jaħdem. Fil-fatt, għamilna statement li “the planning process for the built environment spearheaded by the Planning Authority is not working.”
Jiġifieri li, għalkemm hemm dan l-input mill-iSPED u minn policies bħad-DC15, pjanijiet lokali, ordnijiet ta’ konservazzjoni, Public Domain Act u Natura 2000, imma finalment l-għajta ġenerali tal-pubbliku, sostnuta anke mill-kunsilli lokali li huma eletti direttament min-nies, hija: 

“The planning process for the built environment spearheaded by the Planning Authority is not working.”

Aħna bħala settur tas-soċjetà ċivili ma naħsibx li hemm bżonn li noqogħdu nitħabtu ħafna biex inbiddlu ħafna liġijiet u nagħmlu aktar strutturi. Aħna naħsbu li t-triq ‘il quddiem għandha tkun li jkun hemm l-ewwel nett viżjoni, governanza effettiva, konservatiżmu attiv, ippjanar integrat u, jekk hemm bżonn – u din xi ħaġa li għandha tkun immedjata – nibdew nirriversjaw xi ftit mid-destructive policies. 

Kif qed ngħid, donnu kulħadd qed jaqbel. Għandek il-GRDA qed tagħmel pjan strateġku għal Għawdex; għandek l-Awtorità tal-Ippjanar qed tagħmel l-iSPED; għandek il-kunsilli lokali qed jenfasizzaw dan il-punt; u issa anke l-Kumitat Parlamentari għal Għawdex qed jagħti kas ta’ din il-problema. Hemm qbil bejn l-istrutturi kollha u huwa importanti li, qabel ma l-affarijiet jikkomplikaw ruħhom, ikun hemm aktar diskussjoni fit-tul biex jekk hemm bżonn nirriversjaw dak li mhuwiex tajjeb jew ma kienx daqshekk tajjeb. Importanti li nenfasizzaw li l-governanza u l-istrutturi jiġu msaħħa. Għandhom jintgħażlu nies li jkunu pro-environment. Dan ma jfissirx li jkunu anti-development imma jkunu nies li jkollhom ċerta etika li kapaċi jinterpretaw l-affarijiet, iżommu mal-planning plans, u jinterpretawhom kif għandhom jinterpretawhom. 

Hemm bżonn li ma toqgħodx tintuża ħafna leeway fejn jidħlu ODZs biex imbagħad dak li jkun jieħu naqra minnha. Hemm bżonn aktar intepretazzjoni stretta tal-liġijiet, u importanti li fejn ikun outside developent zone jibqa’ outside development zone, u fejn ikun urban conservation area l-aktar ħaġa importanti tkun il-konservazzjoni. 

Kif qal tajjeb ħafna Dr Samuel Azzopardi, anke fid-dokument li ppreżenta hemm bżonn ukoll li jkun hemm aktar sehem tal-kunsill. Dawn għandu jkollhom input aktar qawwi u aktar sod fl-ippjanar. Il-liġijiet tal-ippjanar iridu jħallu wisa’ biex dan jista’ jsir. 

Ħaġa oħra li hemm bħala t-tielet punt hi li l-idea tagħna hija li jkun hemm active conservatism u forsi tiġi kkreata xi naturepark f’Għawdex, bħal m’hemm tal-Majjistral Park, fejn ikun hemm passaġġi li jiġu protetti u jitranġaw. Imma inutli nirranġaw il-passaġġi meta mbagħad l-iżvilupp ikollu impatt fuq dawn il-passaġġi. 

Ir-raba’ punt tagħna huwa li hemm bżonn isir pjanar integrat, pjan strateġiku u jiġu kkonsultati kemm is-soċjetà ċivili, kif ukoll il-komunità – kif qed tgħid li qed tagħmel l-Awtorità tal-Ippjanar, anke se tibda issa bl-iSPED – u finalment forsi nagħmlu preservation policies. Pereżempju, importanti li jitneħħa Annexe 2 tad-Development Control Design Policy fejn qed jiġu interpretati l-height restrictions li min għandu sular jżid ieħor, min għandu erba’ sulari jżid tnejn, waqt li mhux qed jagħti l-kontest tal-policies l-oħra, għax altru se żżid sular f’post mibni bl-għoli, u altru se żżidu fiċ-ċentru jew se żżidu ħdejn il-baħar jew fejn jidher minn kullimkien. 

L-aħħar punt huwa li l-Infrastructure Malta tiġi miżmuma milli timplimenta f’Għawdex il-politika tagħha li aktar ma jsir concrete u aktar ma jsiru toroq aktar isir żvilupp. Naħseb li hemm bżonn naraw li t-toroq li jsiru f’Għawdex jieħdu in konsiderazzjoni d-daqs ta’ Għawdex u li, filwaqt li jżidu l-kumdità, ma jagħmlux piż żejjed fuq l-infrastruttura u fuq il-prodott Għawdxi u fuq il-gżira Għawdxija biex ma nitilfux dak li forsi f’Malta ntilef ħafna minnu. 

Il-Kunsill Reġjonali ta’ Għawdex, flimkien mal-kunsilli lokali, jidher li għamel xogħol tajjeb ħafna u wieħed jista’ jkompu jagħti l-input fuqu. Importanti li meta jiġi diskuss l-iSPED, jekk hemm policy bħal din tal-Annexe 2 li qed tirriżulta fi blank walls, kif ġie msemmi minn xi ħadd mill-kelliema, din inneħħuha. Illum tħares fuq l-għolijiet f’Għawdex u n-naħa l-oħra tara blank walls kbar. Fejn qabel kont tara proprjetajiet jaqbdu max-xifer illum tara faċċati bojod. Nirringrazzjakom. 

Is-Sur Saviour Grech ippreżenta lill-Kumitat rapport intitolat: “Gozo NGO Position Paper on Planning Process” li ġie indiċjat bħala Dokument 34.
IĊ-CHAIRPERSON: Grazzi. Qabel ma s-CEO tal-Awtorità tal-Ippjanar jagħmel ir-rimarki konklussivi, nistieden lill-Onor. Membri u l-ospiti tagħna biex jagħmlu r-rimarki finali tagħhom. Is-Sur Paul Buttigieg. 

IS-SUR PAUL BUTTIGIEG (Kunsill Reġjonali Għawdex): Sur President, l-ewwel nett nixtieq nirringrazzja lill-Membri Parlamentari li semgħuna. Ovvjament, jien ippreparajt preżentazzjoni imma ħafna minn dak li kont se ngħid diġà ssemma u allura se naqbeż l-isbaħ ħames, sitt paġni. Li nista’ ngħid hu li sfortunatament, f’din l-aħħar sena, sena u nofs, qegħdin nitilfu l-karatteristika ta’ Għawdex. Allaħares f’Għawdex se nibqgħu nibnu b’dan il-mod selvaġġ li qed jitla’ bħalissa. Jiena fl-ewwel parti se nitkellem fuq Għawdex kollu, u mbagħad ħallejt il-konklużjoni fuq il-Qala. Aħna l-Qala bħalissa għandna qrib il-500 flat li qed jinbnew. Il-Qala għandna 2,200 ruħ, jiġifieri, jekk sempliċiment jingħataw żewġ persuni kull wieħed għandna il-popolazzjoni tal-Qala se tiżdied terz ieħor fuq li qiegħda llum. L-infrastruttura saret problema. Aħna kellna laqgħa ma’ żewġ żviluppaturi u tlabniehom jagħmlulna garaxxijiet biex jintefa’ l-iskart fihom. 

Qegħdin nitilfu l-karatteristika ta’ Għawdex u jekk tkellmu ħafna barranin u anke Maltin dawn jgħidulek li jekk Għawdex se jibqa’ sejjer kif inhu sejjer, se jiġi żmien meta n-nies ma jibqgħux jinvestu fih u ma jibqgħux jiffrekwentawh għax mhux se jibqa’ post li tiġi fih għall-kwiet. Mhux qed ngħid li ma jinbena xejn, imma qed ngħid li ma nistgħux nibqgħu sejrin b’dan il-ħafna bini mqanżah. Fi triq minnhom se jinbnew 165 flat. Xebbahtu ma’ Busietta Gardens, parti minnhom seba’ sulari min-naħa t’isfel u min-naħa l-oħra erba’ sulari. Dan mhux minn isfel qed jidħol? Għaliex jaraw kif iduru mal-Awtorità tal-Ippjanar? 

Ħaġa oħra: bħala kunsill lokali għamilna l-oġġezzjoni, infaqna €4,600 f’Mejju, ningħataw il-hearing f’Diċembru imma xorta tlifnieha. Nista’ nsemmi wkoll il-każ li kellna Ta’ Muxi. Għaliex ġie rrifjutat? Fuq dan qamet public outcry u kien hemm veru affarijiet irregolari fih, imma issa dak għadda. 

Nixtieq inqajjem ukoll is-suġġett ta’ Ħondoq ir-Rummien, saga li ilha sejra għal madwar 25 sena. Is-sindku li serva sal-1996 kien tħabat mal-awtoritjaiet ta’ dak iż-żmien biex il-Gvern iġedded ir-requisition order li kien hemm fuq iż-żona kollha biex jippreveni l-applikazzjoni għal xi proġett, imma ma kienx sab rispons favorevoli. Kien tħabat ukoll biex iż-żona kollha tal-Ħondoq sal-Fortin ta’ Sant’Antnin isir conservation area, forma ta’ park nazzjonali. Id-disinji kienu saru mill-Perit Paul Gauci u għadhom merfugħa fl-uffiċċju tal-Kunsill Lokali tal-Qala, iżda r-requisition  order kien tħalla jaqa’ u nfetħu l-bibien għall-ispekulaturi.

Il-ġlieda għall-preżervazzjoni ta’ Ħondoq ir-Rummien issa ilha sejra ‘l fuq minn 20 sena, u d-determinazzjoni tiegħi u ta’ sħabi biex insalvaw iż-żona għall-ġid tal-poplu Għawdxi u Malti kollu qatt ma naqset. Dak li dejjem kien nieqes tul dawn is-snin kollha kienet rieda soda min-naħa tal-Awtorità amministrattiva li tiddikjara din iż-żona bħala proprjetà statali fejn ma jistax isir żvilupp. Dan huwa li qed nitlob mingħand il-Ministru konċernat  u mill-Awtorità, li jinbidel il-pjan lokali biex iż-żona kollha tiġi protetta u ma jitħalliex isir żvilupp spekulattiv.Għandkom is-saħħa biex tagħmlu dan. Diġà għamiltu hekk fl-2019 meta nbidel il-pjan lokali ta’ Ħad-Dingli biex stajtu tippermettu aktar żvilupp. Ninsab informat li bħalissa qed taħdmu biex tbdlu l-pjan lokali tal-Għargħur biex tipproteġu l-urban conservation area. Allura tistgħu tagħmlu l-istess għall-Ħondoq, għall-Qala u għall-kampanja li baqa’ madwar Għawdex. 

Żmien ma baqax; l-iżviluppaturi għaddejjin b’ritmu sfrenat. Dawn iħobbu jiftaħru kemm qed jagħmlu ġid lil pajjiżna għax l-idustrija tal-kostruzzjoni hija waħda mill-muturi tal-ekonomija. Nispera li intom m’għadkomx temmnu din il-gidba. L-industirja tal-kostruzzjoni u tal-ispekulazzjoni qiegħda hemm biex tħaxxen il-bwiet b’mod esaġerat ta’ ftit negozjanti kbar li tilfu kull rispett lejn l-ambjent ta’ pajjiżhom u lejn il-poplu Mati u Għawdxi. Il-ħsara li dawn l-individwi diġà kkawżaw hija enormi u llum qabel għada rridu nieħdu azzjoni, jekk hemm bżonn anke drastika biex insalvaw dak li fadal mill-wirt ambjentali ta’ din l-art ħelwa. 

Nispiċċa b’dan il-punt. Meta 20 sena ilu bdejt nikkampanja kontra l-proġett mostruż ta’ Ħondoq ir-Rummien, bosta kienu jgħiduli li jien iffissat u li kont se ntellef ix-xogħol lill-Għawdxin. Illum kulħadd jista’ jara b’għajnejh kemm kelli u għad għandi raġun nistinka kontra dan it-tip ta’ proġetti ambjentalment abbużivi. 
Mr Chairman, jien se nippreżenta lill-Kumitat ir-rapport li sar mis-Sindki Għawdxin: 

Rapport f’isem is-sindki Għawdxin, li ġie indiċjat bħala Dokument 35.


IĊ-CHAIRPERSON: Grazzi. L-Onor. Kevin Cutajar. 

ONOR. KEVIN CUTAJAR: Sur President, nirringrazzja lill-mistednin li għoġobhom jiġu u jagħtuna l-preżentazzjonijiet tagħhom. Ħa nibda l-ewwel nistaqsi lil Dr Azzopardi peress li hu qed jirrappreżenta lill-Kunsill Reġjonali. Dr Azzopardi, fil-proposti li għamiltu li huma kollha interessanti, hemm xi ħaġa li ma smajthiex jew li m’għamiltx aċċenn għaliha. Meta fl-ewwel parti tal-esperjenza tiegħi fil-Parlament kont kelliem ewlieni fuq il-qasam tal-ippjanar u l-kostruzzjoni, diversi kunsilli lokali kienu qaluli li meta jkun hemm deċiżjonijiet fuq permessi partikolari, il-kunsill veru jkun rappreżentat fuq il-bord imma ħafna drabi jispiċċa bil-vot tiegħu waħdu bil-bqija tal-bord jieħu deċiżjoni kuntrarja jew il-maġġor parti tal-bord jieħu deċiżjoni differenti. 

Ovvjament, min-naħa tal-kunsill, ir-rappreżentant tal-kunsill – ħafna drabi jkun is-sindku – ikun qed jiġbed il-ħabel tal-lokalità tiegħu. Din smajtha anke mill-kunsilli Maltin: però, għal Għawdex hija ta’ preokkupazzjoni? Ħsibtu kif tistgħu tagħmlu proposti ħalli dan l-iżbilanċ jiġi indirizzat u l-kunsill ikollu l-piż li jixraqlu fuq il-bord meta jittieħdu deċiżjonijiet? 

Xtaqt nistaqsik ukoll dwar il-kordinament. Hawn se nitkellem mill-esperjenza tiegħi bħala kunsillier għal 12-il sena f’kunsill f’Għawdex. Problema oħra li kienet hemm sa ċertu punt meta kont kunsillier, imma li llum qed nisma’ aktar dwarha, hija l-ammonti ta’ building sites u cranes. Fil-lokalità minn fejn ġej jien – ix-Xagħra, Għawdex – kull fejn tħares madwarek kulma tara foresta ta’ cranes. Dawn huma kollha building sites. Bħala kunsill reġjonali, ma jagħmilx sens li jkollu pjan jew sistema ta’ kif ma nispiċċawx b’ħafna building sites f’daqqa waħda fl-istess lokalità? Hawnhekk se niġi għall-punt li semma l-Perit Saliba fejn ma naqbilx miegħu. Ħafna drabi qed nispiċċaw – almenu dik hija l-impressjoni tiegħi – b’ħafna building sites f’daqqa waħda f’lokalità u dawn qegħdin joħolqu problema għaċ-ċirkolazzjoni tal-vetturi u għan-nies minħabba t-trabijiet li jkun hemm u l-vetturi kbar li jgħaddu. Ma wasalx iż-żmien li nsibu sistema ta’ kif il-building sites ma jiltaqgħux kollha fl-istess perjodu bil-konġestjoni u l-problemi kollha li joħolqu? 

Fid-dokument tiegħek semmejt ukoll il-B&Bs. Il-konċett tal-B&Bs huwa interessanti ħafna. Ovvjament, sakemm ma ħakmitniex il-pandemija, din tal- B&Bs kienet niċċa ekonomika li kienet qed tikber ġmielha. Però, bħal kwalunkwe niċċa oħra, jekk ma tiġix regolata tajjeb, naħseb li hemmhekk jibdew jinħolqu l-problemi. Naħseb li hemmhekk fejn wieħed irid jintervjeni. Din hija xi ħaġa li ftit li xejn tistgħu tagħmlu dwarha intom għax huwa l-Gvern li jrid jirregolaha; però, naħseb huwa punt li ta’ min jiġi rregolat għal meta eventwalment, jekk il-Bambin irid, jerġa’ jibda ġej it-turiżmu xħin tbatti l-pandemija. 

Għalija l-ikbar concerns – u dan il-punt semmewh ukoll il-kelliema ta’ qabli – f’dak li għandu x’jaqsam Għawdex b’mod partikolari, meta għandek għandek territorju daqshekk żgħir, huwa l-għoli sproporzjonat għat-territorju li qed joħloq żbilanċ fl-iżvilupp. Naħseb dawn huma żviluppi, dawn huma novitajiet li rajna fl-aħħar ftit snin, novitajiet li mhux neċessarjament huma pożittivi. Meta inti jkollok ċertu sproporzjon fil-bini li qed jiġi propost, allura se joħloq il-problemi. Naħseb dak huwa punt li ħareġ mill-preżentazzjoni tiegħek, Dr Azzopardi, li jrid jiġi indirizzat. 

Ma nafx bil-permess taċ-Chairperson jekk għandniex ngħaddu għar-risposti ta’ Dr Azzopardi jew ngħaddix għall-mistoqsijiet li rrid nagħmel lill-Perit Saliba. 

IĊ-CHAIRPERSON: Ejja nagħmlu l-mistoqsijiet kollha mbagħad ngħaddu għar-risposti. 

ONOR. KEVIN CUTAJAR: Perit Saliba, smajt b’interess il-preżentazzjoni tiegħek. Fil-bidu tal-ewwel nofs tal-2020 – u l-Onor. Said semmiha qabli – kont għamilt mistoqsija parlamentari fejn tlabt l-abbozz ta’ permessi fl-ODZ fil-perjodu ta’ din il-leġiżlatura biss, jiġifieri qed nitkellmu mill-2017 sal-bidu tal-2020. 

Ir-risposta li kont ħadt kienet ixxokkjatni għax kien hemm aktar minn 700 talba għall-permess għal żvilupp f’ODZ f’Għawdex. Hija xi ħaġa li tinkwetak għax meta tara dak l-ammont daqshekk massiċċ bilfors tistaqsi lilek innifsek: Imma l-Awtorità tal-Ippjanar taf x’qiegħda tagħmel jew le? Qiegħda tiffunzjona tajjeb? Xtaqt li inti tispjegalna aħjar għaliex kien hawn ammont daqshekk massiċċ ta’ permessi fl-ODZ matul din il-leġiżlatura biss? Hawn qed nitkellmu fl-ewwel tliet snin ta’ din il-leġiżlatura. Ir-raġunijiet ma nafhomx u allura napprezza jekk tista’ tilluminana f’dak ir-rigward. 

Inti semmejt ukoll, jekk fhimtek tajjeb, li rajna tnaqqis fil-permessi tal-iżvilupp f’Għawdex. Il-mistoqsija diretta lilek se tkun din: Aħna bħalissa qegħdin ngħixu perjodu li minn hawn u ftit ieħor se jiżviluppa f’perjodu differenti fejn se jkollna ħafna inqas żvilupp f’Għawdex? Hekk ridt tgħid meta qed tgħid li t-talba għall-permessi f’Għawdex naqset, jekk m’iniex sejjer żball, b’20%? 

Waqt il-preżentazzjoni tiegħek, inti għedt li tippreferi żvilupp komprensiv għax veru jkollok inkonvenjent f’daqqa li ma jkunx żgħir, però jkun għal perjodu limitat ta’ żmien. Nifhem l-argument, però jiddispjaċini li ma nistax naqbel miegħek assolutament għax trid tqis li l-lokalitajiet tagħna li huma żgħar u ħafna drabi t-toroq huma magħmulin mhux għall-vetturi, imma magħmulin għall-karrettuni, u bid-daqs u bl-għoli tal-iżvilupp kif qed jiġi propost u esegwit bl-inkonvenjent li qed joħloq lin-nies, naħseb li jagħmel aktar sens li dak l-inkonvenjent jiġi mqassam fuq ammont ta’ żmien itwal milli fuq ammont ta’ żmien iqsar. Dan qed iwassal għal konsegwenzi li qed naraw bħalissa fejn litteralment tinħoloq konġestjoni totali f’ċerti rħula meta jkun hemm ammont ta’ żvilupp għaddej. Fuq dak il-punt naħseb li jekk dik hija l-linja tal-Awtorità tal-Ippjanar ta’ min  jerġa’ jikkonsidraha u jagħmel aktar konsultazzjoni. 

Int għedt ukoll li kull darba li jinbidel il-pjan lokali jkun hemm konsultazzjoni mal-kunsilli lokali. Nerġa’ ngħid, jien għamilt 12-il sena kunsillier. X’konsultazzjoni ssir eżattament mal-kunsilli lokali? Jekk tista’ tispjegalna napprezza għax ħafna drabi qed nitkellmu fuq suġġetti estremament tekniċi u l-kunsilliera ħafna drabi ma jkunux nies daqshekk tekniċi. Ħafna drabi tant ikun hemm teknikalitajiet li jekk il-kunsill ma jingħatax is-sapport u l-għajnuna meħtieġa, naraha diffiċli biex ikun jista’ jagħti konsultazzjoni jew parir kif verament jixraq. Napprezza kieku tagħtina ftit idea ta’ x’inhi tagħmel l-Awtorità tal-Ippjanar f’dan ir-rigward. Issa ovvjament qed issir reviżjoni tal-iSPED u eventwalment sejrin għar-reviżjoni tal-pjani lokali li suppost saru erba’ snin ilu. Jiġifieri, diġà qegħdin tard. Dik issue oħra, ma nafx għaliex qegħdin daqshekk tard, imma kif se neliminaw dan l-iżbilanċ biex il-kunsilli lokali verament jagħtu l-kontribut li jixraq?

Il-Ministru Clint Camilleri għamel mistoqsija li jien fhimt l-intenzjoni warajha – jekk l-unika raġuni li llum għandna dan l-iżvilupp kollu hijiex it-tibdil li kien hemm fl-2006. Wieħed jista’ jikkritika kemm irid it-tibdil tal-2006, però naħseb li lkoll qegħdin ngħixu f’Malta u allura jien ukoll xtaqt nagħmel żewġ punti. Inti f’ħin minnhom fir-risposta tiegħek lill-Ministru Clint Camilleri għedtlu li waħda mir-raġunijiet kienet li kien hawn suq qawwi tal-kirjiet. Ir-risposta toħroġ waħedha: Għalfejn kellek daqshekk kirjiet? Kellek daqshekk kirjiet għax kellek il-politika imbottata mill-Gvern preżenti biex f’pajjiżna nġibu dejjem aktar u aktar barranin. Kellek dak l-element ta’ żieda fil-popolazzjoni, jiġifieri dak kien il-fattur ewlieni li mbotta fid-direzzjoni biex f’pajjiżna jkollna dejjem aktar u aktar bini. Naħseb ta’ min jippreċiżaha. 

Aktar milli dik, ikun interessanti ħafna li tispjegalna kemm kienet determinanti l-isplit li saret bejn l-ippjanar u l-ambjent. Qabel kellna l-MEPA, u issa llum għandna l-Awtorità tal-Ippjanar u fuq in-naħa l-oħra għandna l-ERA. Kemm kienet determinanti biex illlum qed naraw din l-isplużjoni ta’ żvilupp ta’ bini f’Għawdex?  Ladarba l-Ministru Camilleri għamel il-mistoqsija min-naħa tiegħu, jien se nagħmilha min-naħa tiegħi. X’kienet il-medja tal-permessi li konna naraw sena b’sena sakemm kien hemm il-bidla fil-Gvern u wara li kien hemm il-bidla fil-Gvern? Naħseb li jekk wieħed joħroġ dawn in-numri nibdew nifhmu eżattament x’ġara u x’kienu l-kawżi li wassluna għal din is-sitwazzjoni f’Għawdex. 

IĊ-CHAIRPERSON: Grazzi. L-Onor. Joseph Ellis. 

ONOR. JOSEPH ELLIS: Sur President, xtaqt nirringrazzja lill-Kunsill Reġjonali u lis-sindki talli għoġobhom jagħmlulna din il-preżentazzjoni u jippreżentaw dokument verament komprensiv b’ħafna proposti li naħseb li wieħed irid jeħodhom b’serjetà kbira. Nirringrazzja wkoll lis-Sur Saviour Grech li għoġbu jagħtina l-preżentazzjoni tiegħu li kkomplementaw dak li l-Kunsill Reġjonali Għawdex u li s-sindki qegħdin jgħidu. Nirringrazzja ukoll lill-Perit Saliba, is-CEO tal-Awtorità tal-Ippjanar, għall-preżentazzjoni li huwa ta. 

Biex nibda xtaqt naqra minn post li għamel ftit ilu l-Perit Reuben Abela, li f’Għawdex nafuh sew għax kien uffiċjal tal-Awtorità tal-Ippjanar fuq Għawdex għal żmien twil. Naħseb li f’dan il-post li għamel fit-8 ta’ Mejju poġġa subgħajh fuq x’inhi l-problema attwali, u se naqra l-ewwel biċċiet tagħha ħalli ma nipprovawx noqogħdu nippontaw li dik għamilha dak u l-oħra għamilha l-ieħor. Ara x’qal il-Perit Reuben Abela: 

“Fl-2005 il-MEPA ħarġet DC guidelines li permezz tagħhom wieħed seta’ jibni penthouse fuq bini li kien permess li jitla’ tliet sulari. Wara xhur bdejna naraw x’riżultati bdiet tħalli din il-policy. Din kienet il-bidu tar-rovina tal-iskyline tal-ibliet u l-irħula antiki. Dan ġie segwit immedjatament bir-rationalisation exercise fl-2006 fejn meded ta’ art estendew żoni ta’ żvilupp fit-truf ta’ numru ta’ rħula li r-riżultat proprju f’bosta rħula għad irridu narawh. 

Għaxar snin wara, minflok ipprovajna nimmitigaw il-ħsara li kienet qed issir, il-MEPA permezz tad-DC guidelines li ħarġu fl-2015 baxxiet l-għoli intern permessibbli f’residenza għal 2.6 metres. Dan kien ifisser li fl-għoli permessibbli ta’ semi-basement, tliet sulari u penthouse wieħed seta’ jdaħħal ħames sulari u penthouse, filwaqt li fejn kien permessibbli tliet sulari u penthouse bdew jiddaħħlu erba’ sulari u penthouse. B’hekk li wieħed iwaqqa’ u jibni sar aktar attraenti waqt li fl-istess ħin il-linji orizzontali tal-istreetscape ġew kompletament disturbati. 

Barra minn dan it-tibdil, kien hemm ukoll policies oħrajn li komplew iħallu effett fuq id-dehra tal-ibliet u l-irħula tagħna, fosthom il-height limitation adjustment policy for retirement homes li ħarġet fl-2017. Inżid ukoll il-height limitation adjustment policy for hotels li hija simili għal din tar-retirement homes.”.

Li tgħid li l-aħħar pjani lokali saru fl-2006 u ma tqisx dawn l-iżviluppi kollha li saru minħabba d-DC 2015, il-height limitation adjustment policies u, speċjalment, ħaġa li forsi għadha ma ssemmietx għalkemm l-effett tagħha ssemma, ir-rural policy and design guidance 2014, ma nkunux qed inkunu nagħtu stampa ċara ta’ dak li ġara f’dan is-settur. Kien proprju minħabba dawn il-policies u dan it-tweaking ta’ policies li għandek dak li għandek illum. Pereżempju, għandek pjani lokali li ġew approvati fl-2006 b’height limitation għal kull raħal li din il-height limitation ġiet imminata bid-DC 2015, b’dawn il-height policy limitations għal-lukandi u għar-residenzi tal-anzjani, li sinċerament għandi dubji kbar dwar il-legalità tagħhom għax il-pjan lokali huwa approvat mill-Ministru u mill-Awtorità tal-Ippjanar, mentri dawn il-policies ħarġu biss mill-Awtorità tal-Ippjanar u qed imorru kontra l-pjanijiet lokali.

Issemmiet ukoll il-kwestjoni tar-rationalisation. Naħseb li l-kwestjoni tar-rationalisation hija eżempju ieħor ta’ falliment fl-urban planning f’dan il-pajjiż, għax il-fatt li l-Parlament fl-2006 approva li meded ta’ art f’bosta postijiet Malta u Għawdex saru fabbrikabbli kien ifisser li skont il-pjan strutturali li kien hemm dak iż-żmien kellu jkun hemm pjan lokali għal dawk iż-żoni u mhux ivvintajna dan il-proċess tal-PC application, li għalija hija abdikazzjoni tar-responsabilità tal-Awtorità tal-Ippjanar li tippjana x’inhu fl-aħjar interess ta’ dik il-lokalità. Suppost ladarba dawk iż-żoni saru, ħażin jew tajjeb – u hawnhekk irrid ngħid li kieku kienet għar-rappreżentanti tal-Partit Laburista ta’ dak iż-żmien fil-Parlament, iż-żoni kienu se  jkunu ferm ikbar, din ħarġet bħala xhieda f’kawża – l-Awtorità tal-Ippjanar kellha tippjana, kellha tagħmel il-pjani lokali għal dawk iż-żoni u mhux tħalli dawn il-PC applications. 

Naħseb li problema kbira ħafna hija l-adozzjoni tal-iSPED. Kellek pjan strutturali li ġie adottat fl-1990 ta’ 117-il paġna, b’policies ben definiti li kieku ġew applikati mill-Awtorità tal-Ippjanar matul is-snin kienu jevitaw ħafna mill-eċċessi li llum kulħadd qed jirvilla kontrihom. Pereżempju, għandek Policy SET 11: 

“The Planning Authority will not permit any form of urban development outside existing and committed built up areas, temporary provision areas …”.

Ma ninsewx li kien hemm it-temporary provision schemes. 

  “… and primary development areas as designated in the plan, even where roads and public utilities are available.” 

Imbagħad Policy SET 12: 

“Notwithstanding the presumption against form of urbanisation outside areas designated for urban uses in the Structure Plan, the Planning Authority will allow submission of applications for permission to develop which ostensibly infringe Policy SET 11.”

Jekk trid tagħmel ċimiterju ma tistax tagħmlu fl-iskema, trid tagħmlu barra mill-iskema, u allura Policy SET 12 kienet tikkontempla tali żvilupp. Imbagħad kellek Policy BEN 1: 

“Development will not normally be permitted if the proposal is likely to have a deleterious impact on existing or planned adjacent uses because of visual intrusion, noise, vibration, atmospheric pollution ...” 

Anke Policy BEN 2: 

“Development  will not normally be permitted if, in the opinion of the Planning Authority, it is incompatible with the good urban design, natural heritage, and environmental characteristics of existing or planned adjacent uses.”

Dawn il-policies ġew injorati mill-Awtorità tal-Ippjanar matul is-snin, jiġifieri mhux qed ngħid li dawn issa ġew injorati, imma matul is-snin. Għamilna l-Planning Bill bir-riga u għedna iva, veru, hemmhekk ladarba nistgħu nagħmlu tliet sulari u penthouse ma nagħtux kas l-istreetscape. Dan huwa d-diżastru ta’ ppjanar urbanistiku li għandna fil-pajjiż. Imbagħad għandek dan id-dokument ta’ 117-il paġna li ġie sostitwit bl-iSPED ta’ 36 paġna. Ċertament ma fihx id-dettall li kellu l-pjan strutturali. Fil-fatt, dan id-dokument  tal-iSPED kienu qalu li dan kulma kien reference document kif għandu jsir l-iSPED il-ġdid, il-pjan strutturali l-ġdid. Naħseb  li huwa high time li l-pjan strutturali, l-iSPED, jiġi revedut, u jkollna dokument bħalma kellna fl-1990 aġġornat għaż-żmenijiet tal-lum li jissalvagwardja l-kontest arkitettoniku ta’ fejn qed isir l-iżvilupp. 

Barra minn hekk, huwa high time għax nafu, u anki għamilt numru ta’ mistoqsijiet parlamentari għax talbuni xi għaqdiet ambjentali fuq il-kwestjoni tar-reviżjoni tar-Rural Policy and  Design  Guidance. Ir-Rural Policy and Design Guidance għamel ħafna ħsara għax kien laxk wisq. Ħadd mhu qed jgħid li ma jsirx żvilupp u ħadd mhu qed jgħid li jekk hemm bidwi għandu bżonn ġiebja m’għandux jagħmilha: imma, irridu noqogħdu attenti li ma niftħux triq sħiħa ħalli jsir ħafna żvilupp fl-outside development zone. Huwa inkwetanti li jidher li m’hemmx mira meta se jiġi rivedut dan ir-Rural Policy and Design Guidance. 

Dwar ir-rimarka li l-applikazzjonijiet għall-iżvilupp naqsu huwa minnu: imma, kif kien qal Sir Charles Dilke, there are lies, damned lies and statistics. Skont il-mistoqsija parlamentari li kont għamilt u r-risposta li ngħatat fit-8 ta’ Marzu, mill-2013 sal-aħħar ta’ Frar ta’ din is-sena f’Għawdex ġew approvati 6,300 permess, li minnhom 5,200 kienu inside scheme u 1,100 kienu outside scheme, jiġifieri, dak li qal Dr Azzopardi li 20% huma outside scheme huwa korrett. Imma ejja ħalli naraw id-dinamika ta’ din l-istatistika. Pereżempju, fl-2013 sal-2015 in-numri kienu pjuttost stabbli – 420, 447 u 480 – li minnhom kellek 64, 80 u 94 outside scheme. Mill-2016 ‘il quddiem splodew. Fl-2018 kellek 1,069, fl-2019 kellek 1,214, u s-sena l-oħra erġajna nżilna għal 1,021. Huwa minnu li fl-2020 l-permessi naqsu b’20% imma xorta huma f’livell storikament ferm ogħla. 

Imbagħad, skont mistoqsija parlamentari oħra tara dawn il-permessi fiex jittraduċu. Pereżempju, fl-2013 Għawdex ġew approvati 96 appartament. Fl-2018 ġew approvati 821 appartament. Fl-2019 ġew approvati 1,420 appartament, u fl-2020 ġew approvati 1,098 appartament. Din hija wkoll inkwetanti għax dawn ħafna drabi huma appartamenti li qed jinbigħu, is-suq huwa prezz mhux daqshekk għoli, u allura ħafna mill-iżvilupp li qed isir f’Għawdex mhux se jkollu dak il-valur miżjud li wieħed jixtieq li jkollu u li l-ekonomija Għawdxija tirrikjedi. 

Nagħlaq billi ngħid li nemmen li kwalunkwe Gvern għandu jippromwovi politika ekonomika li kemm jista’ jkun tnaqqas id-dipendenza fuq l-industrija tal-bini. Jien m’iniex kontra l-industrja tal-bini. Anzi, kif kulħadd jaf, il-familja tiegħi qiegħda fl-industrija tal-bini, jiġifieri niddikjara l-interess tiegħi; imma xorta nemmen li niddependu wisq fuq l-industrja tal-bini, u dik hija waħda mill-problemi li għandna. 

Naħseb li ħafna mill-proposti tar-Reġjun Għawdex l-Awtorità għandha timplimentahom u tista’ timplimentahom b’mod immedjat. Nifhem li ħafna minnhom ikunu jridu ċerta konsultazzjoni; imma, pereżempju, din tas-summary procedure rules jiena rajtha u naħseb li tagħmel ħafna sens, u naħseb li għandha tiġi emendata b’mod immedjat. 

Anke t-tfassil ta’ policies speċifiċi għal Għawdex. Kien hemm attentat biex jiġu riveduti l-pjanijiet lokali, imma jidher li dan l-attentat ġie abbandunat għax ma smajniex aktar dwaru. Imma xorta daħlu fis-seħħ ħafna policies oħrajn li qed iħallu l-impatt li qegħdin iħallu llum, u allura naħseb li wasal iż-żmien li nagħmlu ripensament tas-sitwazzjoni kollha. 

IĊ-CHAIRPERSON: Grazzi. Is-sindku. 

IS-SUR DAVID APAP AGIUS (Kunsill Reġjonali Għawdex): Sur President, niringrazzja lil Dr Azzopardi tal-preżentazzjoni li għamel u anke lill-Onor. Membri. Il-preżentazzjoni hija dettaljata ħafna u mhux se nkun jien li nerġa’ nirrepeti ċerti affarijiet. Il-buffer zone bejn il-lokalitajiet semmiha wkoll xi ħadd ieħor. Din hija importanti ħafna. Il-lokalitajiet tagħna għadhom sal-lum mifrudin minn xulxin. Esperjenza li qed ngħaddi minnha llum hija li f’din il-buffer zone hemm art tal-Gvern fejn hemm tentattiv li din tinbena u allura tista’ tgħaqqad il-lokalitajiet. Huwa importanti li l-eżempju jibda mill-Gvern ċentrali. Jekk il-Gvern ċentrali se jsostni l-kummenti tagħna sabiex inżommu l-lokalitajiet tagħna f’Għawdex mifrudin minn xulxin biex inżommu wkoll l-identità ta’ kull lokalità, importanti li jibda jagħmel xi ħaġa hu. 

Dwar l-iżvilupp li qed isir f’Għawdex irrid ngħid li l-kunsilli lokali mhumiex kontra li jsir l-iżvilupp, imma kontra l-mod ta’ kif qed isir. Aħna m’aħniex qed ngħidu li m’għandux isir żvilupp; però l-karatterisitċi tal-lokalitajiet tagħna qed jinbidlu ma’ kull permess li jinħareġ. Nista’ ngħid li l-mod kif il-concrete qed jitpoġġa fil-faċċati ta’ kull binja huwa ta’ detriment għall-karatteristiċi tal-lokalitajiet tagħna. Lura fis-snin 80 u fis-snin 70 kien hemm mod ta’ kif wieħed jibni, u anke dakinhar kien ġie kkritikat il-mod kif kien qed isir dak il-bini. Illum, sfortunatament, il-ġebla Maltija spiċċat, m’għadhiex teżisti fil-faċċati. Ejja nieħdu stand li l-faċċati għandhom jinbnew bl-ġebla Maltija! Ovvjament ikun hemm esiġenzi li wieħed ikun irid jarahom u forsi jaħseb għalihom, imma għall-inqas fuq barra għandna nżommu l-karatteristiċi tal-ġebla Maltija u l-kumplament tal-istreet environment li jkun hemm. 

Qed isir ukoll ħafna żvilupp u ħafna xogħol fuq l-infrastruttura tat-toroq b’mod partikolari f’Għawdex, u dan grazzi għall-Gvern li qed jinvesti fihom: però, qed naraw dawn il-kwantitajiet ta’ appartamenti li qegħdin jitilgħu u qed inkomplu nibnu t-toroq kif konna nibnuhom 20 sena ilu. Dan mhuwiex il-mod ġust. Hemm bżonn naraw li l-infrastruttura li qed tinbena ssir b’mod biex tikkejterja għal dan il-bini. Għadna b’sistema tad-drenaġġ li meta tintalab biex tiġi estensjoni qisek trid taqleb id-dinja. Naħseb li għandna nkunu raġunevoli. Nerħa’ ngħid li l-Gvern qed jinvesti ħafna fit-toroq Għawdxin. Grazzi u prosit, u qed jinvesti mal-kunsilli lokali, jiġifieri ċerti deċiżjonijiet mhux qed jeħodhom waħdu l-Gvern, imma l-Ministeru għal Għawdex qed jaqsamhom mal-kunsilli lokali u bil-prijoritajiet tal-kunsill lokali. Però rridu naraw li l-iżvilupp li qed jitla’ għandu jitla’ b’mod raġunevoli, u l-infrastruttura għandha tirrifletti dan kollu. 

Xi ħaġa li kienet ukoll fil-manifest elettorali tal-Gvern preżenti u li ħafna jaqblu magħha hija t-tneħħija tal-wires u cables tat-telekomunikazzjonijiet. Din hija ġlieda kontinwa sabiex inżommu l-lokalitajiet nodfa. L-infrastruttura qed tkompli titgħabba b’ħafna wires u b’ħafna cables minn żmien għal żmien. L-entitajiet jintalbu biex ineħħu dawn il-cables – u mhux qed ngħid għal-lokalità tiegħi biss, imma għal-lokalitajiet kollha Għawdxin –  għax kullimken bil-wires imdendlin. Hemm bżonn li titfassal xi tip ta’ policy – li jien għadni ma sibthiex fuq il-karta – li tirregola li kull meta jgħaddi servizz għandu jgħaddi b’mod iżjed tekniku li ma jkerrahx l-ambjent. Hekk irridu naħsbu għal Għawdex. Irridu nkomplu ninvestu f’Għawdex, inkomplu ninvestu fl-infrastruttura, inkomplu ninvestu fil-kostruzzjoni, imma b’mod iżjed adegwat u li jħares dan kollu biex Għawdex jibqa’ l-ġojjell tal-gżejjer Maltin. 

IĊ-CHAIRPERSON: Grazzi. Nistieden l-ewwel lil Dr Azzopoardi biex jagħmel il-kummenti finali tiegħu, u mbagħad jagħlaq is-CEO Martin Saliba. 

DR SAMUEL AZZOPARDI: Sur President, biex nirrispondi lill-Onor. Kevin Cutajar: iva, naqbel miegħu, naħseb l-ikbar frustrazzjoni ta’ sindku – għax normalment ikun is-sindku li jirrappreżenta lill-kunsill – huwa li jkun f’minoranza assoluta però jintuża biex jivvalida l-proċess. Dik frustrazzjoni li nikkonferma li teżisti anke Malta għax fir-rwol tiegħi ta’ viċi president  tal-Assoċjazzjoni tal-Kunsilli Lokali dawn huma parti mill-ilmenti li nirċievu. Minħabba l-ħin u minħabba t-tul tar-rapport li fih 12-il paġna ma stajtx insemmi kollox li hemm fir-rapport. Għalhekk qassamnieh u issa se nippubblikawh. Meta semmejna l-punti li jridu jiġu involuti, il-kunsilli lokali sa mill-bidu konna qed ngħidu li jridu jiġu involuti minn meta  jsiru l-policies, il-pjani lokali, id-development planning fund eċċ. Huwa tajjeb li jkun hemm aktar skrutinju fuq l-Awtorità. Dan hu eżerċizzju demokratiku u anke eżerċizzju ta’ deċentralizzazzjoni fejn id-deċiżjonijiet jistgħu jittieħdu eqreb lejn il-poplu. Wara kollox huwa żgur li huma l-kunsilli lokali l-aktar entitajiet li jafu l-ispeċifiċitajiet ta’ kull lokalità. 

Biex nirrispondi fuq il-B&B, aħna fil-prinċipju favur il-B&Bs għax naħseb li ġabu ċertu element f’lokalitajiet f’Għawdex. Qed ngħid hekk għax qabel lanqas kien hemm faċilitajiet ta’ akkomodazzjoni tat-tip bed and breakfast. Aħna nemmnu li meta xi ħadd jagħmel dan it-tip ta’ stabbilimenti, irid ikun hemm sett ta’ linji gwida li jiġu rispettati. Għaliex B&B għandu jkollha l-istess skrutinju u piżijiet li jkollha lukanda? Fil-verità, hija qed toffri servizz li huwa bħal ta’ lukanda, imma f’livell ta’ proporzjonalità għandu jkun hemm ukoll miżuri li jaraw li ma jkomplux iżidu piżijiet. 

Aħna semmejna wkoll il-problemi tal-iskart li jiġi ġġenerat mis-self catering apartments li ma jkollhomx fejn iħallu l-iskart, u l-aktar ħaġa naturali hija li joħorġuh barra mhux fil-ġurnata li suppost jinġabar. Dan qed joħloq problemi kbar fil-lokalitajiet kollha, però b’mod partikolari fejn għandek konċentrazzjoni, bħal f’Marsalforn u fix-Xlendi. Fil-Ministeru għal Għawdex twaqqaf kumitat fis-sajf li għadda biex jieħu ħsieb din il-problema. Dan qed ngħidu biex nuri li issa mhux biss qed ikollna problemi ta’ estetika ta’ kif isir il-bini, imma ta’ x’qed jiġġenera bħala skart dan l-iżvilupp kollu. 
L-aħħar punt tiegħi u biex nagħlaq b’mod ġenerali, nerġa nirringrazzja lill-Membri kollha. Persważ li intom rappreżentanti denji tat-13 id-Distrett. Aħna rridu wkoll l-involviment tal-kuntratturi u tal-industrija tal-bini, u għalhekk fl-aħħar punt semmejna li rridu nissensibilizzaw anke lilhom, għax anke huma għandhom x’joffru u x’jagħtu. Tajjeb insemmi li rakkomandazzjoni tad-design priority area ġiet ukoll minn kuntratturi li ressqu l-proposti tagħhom lill-Kunsill Reġjonali. Aħna nagħmlu distinzjoni bejn il-kuntrattur biex jiżviluppa u l-ispekulatur. Hemm min għandu amor proprju u sens ċiviku u mhuwiex shortsighted, u jara li jekk se joffri prodott dan ikun sabiħ, tajjeb u li jrendi fit-tul. 

ONOR. KEVIN CUTAJAR: Staqsejtek ukoll fuq it-tqassim tax-xogħol ta’ kostruzzjoni tal-lokalitajiet. 

DR SAMUEL AZZOPARDI: Iva, naqbel ħafna li meta jkollok ammont ta’ building sites, wieħed għandu jkollu timetable ta’ meta jista’ jibda. Il-verità hija li llum kunsill lokali ma jistax iżomm permess ħlief jekk, pereżempju, jistax isir żvilupp is-Sibt jew f’ċerti żoni fis-sajf jew meta tkun ġejja xi festa, bħalma hu meta se jkollna dalwaqt tas-Sette Giugno, jew meta tiġi ppubblikata legal notice jekk jistax isir tħaffir jew le. Jekk jien se niżviluppa, normalment ma tiżviluppax mil-lum għal għada, imma tiftiehem mal-kuntrattur jew mal-bennej. X’inhi l-problema llum? Il-kuntrattur jew il-bennej iċempillek u jgħidlek: Għada ġej, ġibli l-permess mingħand il-kunsill. Is-sid imur għand il-kunsill u jagħmel il-permess. Żgur li hemm ippjanar ta’ meta se jibda x-xogħol, u allura jeħtieġ sensibilità anke forsi minn min se jibni. Għandna kunsilli f’Malta lil huma viġilanti ħafna u jirrifjutaw permessi, pereżempju, li ma jkunux f’parallel roads għax xħin se tagħlaq se jkun hemm ċertu amont ta’ inkonvenjent u traffiku. Dawn huma  affarijiet li ma jridux liġijiet biex isiru, jiġifieri kulma trid hi implimentazzjoni b’mod tajjeb. 

IĊ-CHAIRPERSON: Grazzi. (Interruzzjonijiet) Iva, kollox sew.

IS-SUR PAUL BUTTIGIEG: Nixtieq ngħid sentenza waħda biss. Ma nistax nifhem ċerti applikazzjonijiet. L-aħħar applikazzjoni li kellna, li nirringrazzjaw ‘l Alla ġiet rifjutata mill-Awtorità tal-Ippjanar, kienet ta’ żvilupp li għax kien qed jużah biex ipoġġi t-trakkijiet, kien qiegħed outside development zone kollu, imma deherlu … 

IĊ-CHAIRPERSON: Ma nistgħux niddiskutu każijiet partikolari. Mhux se nippermetti dan. Jekk ikollok xi ħaġa agħmel appuntament mas-CEO u għidlu biha, imma hawnhekk pubblikament, skużani, każijiet partikolari ma nidħlux fihom. Il-Perit Saliba.

IL-PERIT MARTIN SALIBA: Hemm lista mhux ħażin, però l-intervent li għamel l-Onor. Ellis fuq aspetti legali jinkwetani ftit. Il-liġi – u l-liġi mhijiex biss dik tal-2016 biss, imma ġejja minn liġijiet preċedenti, speċjalment l-Att X tal-2010 – ma tagħmilx distinzjoni f’dak li għandu x’jaqsam proċedura ta’ kif jiġi stabbilit pjan lokali jew policy. It-tnejn jiġu istigati mill-Ministru jew Awtorità tal-Ippjanar bl-oġġettivi, bil-konsultazzjonijiet, bi proċeduri stabbiliti, bl-approvazzjoni tal-Awtorità u l-administrative council, bl-intervent tal-Ministru meta jiġi għall-position statement, kif ukoll jiġu approvati mill-Ministru. Għall-fini ta’ liġi, il-proċedura mhijiex differenti, għandhom l-istess piż. Id-differenza hi li policy hija aktar topic-based u pjan lokali huwa aktar land use based u ovvjament huwa aktar mifrux. Il-liġi qed tagħmel distinzjoni – u din id-distinzjoni daħlet fl-2016 – li għall-fini ta’ ġerarkija, il-pjan lokali għandu aktar saħħa mill-policy. Din biex niċċara dan il-punt għax ħassejt li kienet importanti ħafna li niċċara li l-policies mhumiex tal-Awtorità tal-Ippjanar, imma l-policies huma adottati mill-Gvern bl-approvazzjoni tal-Ministru, u hemm dik il-proċedura li mhijiex differenti mill-pjanijiet lokali jew minn xi emendi li jsiru għall-pjanijiet lokali. 

Rigward l-użu ta’ SET 11, SET 12, BEN 1 u BEN 2, dawn huma prinċipji fundamentali tal-ippjanar li kważi kważi lanqas hemm għalfejn tiktibhom. Dawn huma l-prinċipji li ġew għandna permezz tal-konsulenti Ingliżi mil-liġi Ingliża u komplew jiġu żviluppati matul iż-żmien. L-Ingilterra llum m’għadhomx jissejħu “pjan strutturali” imma llum għandek development framework, jiġifieri dawn jevolvu imma l-prinċipji ma jintilfux. 

Il-pjan strutturali kważi kważi ħa l-importanza tiegħu għax mill-1990 sal-2006 ma kienx għad hemm pjan lokali. Meta ġew il-pjani lokali, il-pjani lokali kważi ssuperaw il-pjan strutturali għax dawn daħlu f’aktar dettall tad-development boundaries fejn jista’ jsir żvilupp ODZ u zoning eċċ. Rigward il-prinċipji, bħal BEN 1 u BEN 2, jekk tara l-policy f’residential area jgħidlek tista’ tibni fil-kontest li tagħti BEN 1, BEN 2, BEN 3 u BEN 4. SET 11 u SET 12 l-istess ħaġa. Dawn il-prinċipji, għalkemm il-pjan strutturali nkiteb għax kien hemm bżonn li jinkitbu, għax qabel il-pjan strutturali ma kellniex pjan ħlief it-temporary provision schemes, ovvjament il-pjanijiet lokali ssuperaw dan kollu għax daħlu f’aktar dettall, jiġifieri BEN 1 ma baqgħalhiex importanza għax il-local plan policy f’dak li għandu x’jaqsam compatibility of uses daħlet aktar fid-dettall. Dawk huma l-prinċipji. Dawn ma ntilfux. Imbagħad l-iSPED lanqas hemm għalfejn jidħol f’dak id-dettall għax il-pjanijiet lokali għadhom on board. 

Pereżempju, jekk tara l-iSPED għal Għawdex, hemm thematic objectives speċifiċi għal  Għawdex u l-enfasi hija għall-ekonomija ta’ Għawdex biex jinħolqu l-industriji u jiġu salvagwardati l-impjiegi. Hemm qiegħda l-enfasi għal Għawdex. 

Jekk kelli nerġa’ mmur lura għall-kwestjoni tal-iżvilupp fiż-żona rurali, jekk se mmur qabel l-2013, konna spiċċajna Malta u Għawdex kollu kien hemm inqas minn 3,000 applikazzjoni, jiġifieri, ovvja kien hemm inqas applikazzjonijiet, imma jien niftakar anke 8,000 applikazzjoni fis-snin ta’ qabel. Il-fatt li kellek 12,000 applikazzjoni fl-2018, dik se tfisser żieda sostanzjali fuq il-pajjiż kollu, inkluż Għawdex. Din hija kwestjoni ta’ statistika, li mbagħad trid tagħmel comparison magħha. Inutli tgħid li l-figura żdiedu b’1,000, imma jekk tikkomparaha fuq in-numru globali, qed tikkompara u qed timxi u qed tiżdied skont kif qed jinbidel, kif qed jiżdiedu l-applikazzjonijiet fuq il-livell nazzjonali. Bħala rata, mhu qed nara xejn fenomenali. Żdiedu u żdiedu kullimkien. 

Rigward ODZ jiena kont nippretendi li jiżdiedu fl-2014 imma żdiedu fl-2016 u hemm raġuni. Ir-raġuni hija li meta għamlu l-emendi fid-Development Notification Order (DNO), fejn qabel kellek element sostanzjali ta’ żvilupp li seta’ jgħaddi ODZ għal skop rurali – pereżempju, ġiebja, pump room, gate, semmi li trid – dawk neħħewhom minn hemmhekk u daħlu bħala parti mill-processing procedures tal-applikazzjonijiet. Għalhekk hemm dak li jgħidulha s-summary procedure li semmejtu. Jekk taqbad il-lista tas-summary procedure fit-Tieni Skeda tal-liġi sussidjarja tal-2013 tinduna li dawn ħafna minnhom kienu fil-liġi sussidjarja tad-DNO. Li għamlu kien li qalgħuhom mid-DNO, daħħluhom fil-proċess tal-ippjanar tal-applikazzjonijiet tal-iżvilupp, u daħħluhom fi skeda. Ovvjament, żvilupp aktar jista’ jgħaddi bis-summary procedure. Dak għamel effett fuq għaliex żdiedu ċerti applikazzjonijiet. Fil-fatt, jekk tinduna, l-istatistika tgħidlek li żdiedu ħafna anke għall-agrikoltura. Kont nippretendi li jiżdiedu fl-2014 meta nbidel ir-rural policy, imma fil-verità bdew jiżdiedu fl-2016. 

L-unika differenza mid-DNO għas-summary procedure kienet kwestjoni li applikazzjoni tiġi exposed. Qabel id-DNO, kif tafu, kienet tiġi pubbliċizzata. Dak kien l-iskop. Żdiedet aktar forsi l-burokrazija għax żdied proċess, però naħseb li kien neċessarju li ċerti applikazzjonijiet jgħaddu għall-konsultazzjoni u n-nies ikunu aware li hemm applikazzjoni pendenti, u mhux iqumu filgħodu u jskopru li ta’ fuqhom qed ikisser il-ħnejja. Dan biex inkun ċar kif ċerti affarijiet fil-leġiżlazzjoni jinbidlu u jaffettwaw il-mod kif jinbidlu numru ta’ applikazzjonijiet. 

Ir-rural policy tal-2014 daħħlet element li tista’ tattira ċerti applikazzjonijiet. Dan fi kwalunkwe ħaġa, tagħmel policy, u la l-policy hija topic-based se tiġbed ċerta attenzjoni u anke se tiġbed element ta’ żvilupp. Dak li nista’ ngħid  huwa li f’din l-aħħar sena, sena u nofs, naħseb kien hemm aktar kontroll għax, fl-opinjoni tiegħi, ir-rural policy hija tajba u tindika ċerti affarijiet b’mod korrett. L-applikazzjoni tagħha seta’ kien hemm element li seta’ kien hemm aktar attenzjoni, nammettiha, imma fl-aħħar  sena, sena u nofs, kien hemm ċerta attenzjoni. Jien stess kelli reviżjonijiet ta’ dik il-policy meta kont f’karigi differenti. 

Għalija, fatt ta’ diżappunt dwar Għawdex huwa li għandek policy għall-agritourism fejn Għawdex seta’ jattira niċċa ta’ turiżmu li ma tantx ħadet ir-ruħ. Niftakar li kien hemm applikazzjoni waħda u għadha pendenti u ma nistgħux nagħlquha. 

ONOR. KEVIN CUTAJAR: Baqa’ waħda pendenti. 

IL-PERIT MARTIN SALIBA: Hija pendenti u ma stajniex nagħlquha. Li qed ngħidlek huwa li diżappuntat għax qisu ma tantx attirat attenzjoni, speċjalment għal Għawdex. 

ONOR. JOSEPH ELLIS: Jista’ jkun minħabba, jekk m’iniex sejjer żball – ikkoreġini għax m’iniex intiż fuq il-policy – dik trid xi ammont ta’ art magħha? 

IL-PERIT MARTIN SALIBA: Iva, trid tintrabat b’60 tomna, trid tkun bidwi, eċċ. F’Għawdex naħseb għandna ċirkostanzi ...

ONOR. JOSEPH ELLIS: Il-problema tal-policies hija li beda jitkellem fuqha l-Prof. Torpiano. Dan l-aħħar kellu artiklu eċċellenti fuq il-ġurnal The Sunday Times li forsi ftit taw kasu. Li jkollok a one size fits all policy mhijiex tajba. Forsi dan huwa a case in point. 60 tomna Għawdex minn fejn se ġġibhom? Naseb din meta qegħdin tiddisinjaw policies għal Għawdex tridu żżommuha f’moħħkom. 

IL-PERIT MARTIN SALIBA: Imma jekk se nbiddlu ċ-ċirkostanzi mbagħad ma ngħidux għax qed inżidu l-iżvilupp. Għalija Għawdex ... (Interruzzjonijiet) 

ONOR. JOSEPH ELLIS: Skużani, aħna mhux kontra l-iżvilupp imma x’tip ta’ żvilupp. Issa inti qed tgħid agrituriżmu. Kulħadd jaqbel li għandna ninkoraġġixxu l-agrituriżmu;  imma, jekk timponi rekwiżit sine qua non li biex tapprova agrituriżmu jrid ikun hemm 60 tomna, fl-opinjoni modesta tiegħi qed tagħmel hurdle kważi impossibbli. 

IL-PERIT MARTIN  SALIBA: Kont ġej għall-fatt li f’dak li għandu x’jaqsam l-iżvilupp fiż-żona rurali, Għawdex naħseb li ppreċeda lil Malta għax Għawdex kellu aktar esperjenzi ta’ żvilupp ODZ minn Malta. Naħseb kien hawn is-sindku tal-Għarb u huwa  eżempju ta’ kif fil-periferija tal-Għarb kien hemm dan it-tip ta’  farmhouse development li ħa spinta qawwija qabel Malta. Naħseb li dik hija ir-realtà. 

Il-kwestjoni tal-iskyline u l-blank walls norbotha mal-element li semma s-sindku tal-Għarb li speċjalment l-użu tal-ġebla għandu jingħata aktar importanza, u anke kif semma  l-Onor. Said, anke blank walls, fl-opinjoni tiegħi, jekk jibqgħu tal-ġebla jkollhom inqas impatt għax dawn qed jinżebgħu b’żebgħa tirrifletti. (Interruzzjonijiet) L-abjad ukoll idejqek fl-għajn. Il-kontroll ta’ kemm wieħed jista’ jiżviluppa fit-triq hija kwestjoni li tista’ tidħol fiha l-Building Construction Authority. 

Rigward il-board member fuq il-Planning Board, dak huwa limitat għall-iżvilupp li jaqa’ taħt l-Ewwel Skeda, jiġifieri, żviluppi kbar, u ma jidhirlix li Għawdex kien hemm ħafna minnhom dawn. 

ONOR. KEVIN CUTAJAR: Messu ma kellniex Għawdex!

IL-PERIT MARTIN SALIBA: Ftit hemm. Jien mhux qed ngħid li ma kienx hemm, imma  li ma kienx hemm ir-rata li kien hawn Malta, jew proġetti strutturali tal-Gvern ta’ ċertu kobor jew li jkollhom suġġett tal-EIA. 

Rigward in-nuqqas ta’ konsultazzjoni li semma l-Onor. Cutajar, irrid ngħid li huwa awtomatiku li l-kunsilli lokali jiġu notifikati rigward proċess ta’ tibdil fil-pjanijiet lokali. Barra minn hekk, il-kunsilli lokali jiġu notifikati b’kull applikazzjoni. Jien kelli okkażjoni li nkellimhom. Issa jekk għandhomx bżonn aktar sostenn ta’ fondi jew jattrezzawx ruħhom hija kwestjoni oħra. Jiena għeditlhom lil ċerti kunsilli lokali li ma nippretendix li huma jkunu attrezzati. Għandek ċerti kunsilli li huma verament żgħar komparat mal-kunsill lokali tar-Rabat, u naħseb ir-riżorsi huma differenti: però, naħseb li l-għajnuna  teknika professjonali mhijiex skuża li m’għandekx. Dik inħossha, pereżempju, hemm NGOs li wkoll qed jattrezzaw ruħhom bl-input professjonali għax, fl-aħħar mill-aħħar, jekk għandek raġun, jekk trid tagħmel il-punt tiegħek, naħseb il-fatt li tpoġġi fuq il-mejda argumenti bbażati fuq ix-xjenza b’mod professjonali tagħmel il-punt aktar kredibbli u se twasslu aktar. Din jien rajtha, u naħseb  is-Sindku tal-Għarb, is-Sur Busuttil, jaf xi tfisser għax għandu esperjenza fuq tribunali. Jien kont nara nies jiġu quddiemi mingħajr għajnuna ta’ xejn. Qisek se tmur il-qorti mingħajr għajnuna legali. B’dan il-mod lanqas tibda, u bilfors irid ikollok għajnuna, lil xi ħadd isostnik. Naħseb li huwa importanti li jkun hemm għajnuna fuq livell  professjonali. 

Naħseb fuq l-istatistika diġà tkellimna. Naħseb il-punti kollha eżawrejthom. 

IS-SUR PAUL BUTTIGIEG: Li ma nistax nifhem huwa kif, fil-każ ta’ Muxi, il-Bord kollu jirrakkomanda refute, u mbagħad … 

IĊ-CHAIRPERSON: Hawn aktar rimarki? 

ONOR. JOSEPH ELLIS: Li xtaqt ngħid huwa li dan l-aħħar kien hemm daqsxejn ta’ kontroversja Għawdex dwar il-kwestjoni tal-blank walls, għax kien hemm barranin li kkummissjonaw lil xi ħadd biex dan il-blank wall jirrenduh estetikament sabiħ. Forsi m’għoġobx lil kulħadd. Meta għamlu l-Eiffel Tower riedu jneħħuh il-Pariġini, imma mur neħħihulhom illum. Ma nafx l-Awtorità tal-Ippjanar hijiex qed tikkonsidra xi ħaġa dwarha għax li ssir enforcement għax xi ħadd żebagħ, għamel pittura fuq blank wall, kienet eżempju ta kif wieħed ikun strong with the weak  and  weak with the  strong. 

IL-PERIT MARTIN SALIBA: Ma naħsibx li huwa l-każ. Jekk tgħid li jiżbgħu l-appoġġ b’xi mural jew graffiti ma naħsibx li huwa idoneu fil-kontest ta’ Għawdex. Li kieku dan għamel  siġra jew forsi ttratta l-ħajt b’mod li huwa aċċettabli huwa mod, imma fl-aħħar mill-aħħar ma naħsibx li tpinġija ta’ flamingos hija adattata. Li kien l-Afrika forsi nifhimha, imma ma naħsibx li huwa xi  ħaġa fl-opinjoni tiegħi idonea għall-kontest rurali ta’ Għawdex. 

IĊ-CHAIRPERSON: Grazzi. Il-laqgħa tal-lum hija magħluqa. Issa ejja naraw il-punti tematiċi għal-laqgħa li ġejja. Naħseb li fil-laqgħa li jmiss irridu niddeċiedu li jew inkomplu fuq din il-materja  u nġibu jixhed lill-Ministru Aaron Farrugia, kif irrileva l-Onor. Said, jew inkella nieqfu hawn u nkomplu bil-konnettività u jitilgħu jixhdu l-Kaptan Bugeja u l-Ministru Ian Borg. 

ONOR.  KEVIN CUTAJAR: Aħna, min-naħa tagħna, qegħdin nipproponu li nkomplu b’dan is-suġġett u nistiednu lil xi mistednin biex jagħtu l-kontribut tagħhom. Nipproponu li jiġu mistiedna l-Ministru Aaron Farrugia, Wirt Għawdex, il-Gozo Business Chamber u l-Gozo Tourism Association. 

IĊ-CHAIRPERSON: Qed nifhem li fil-laqgħa li jmiss inkomplu fuq din il-materja. 

ONOR. KEVIN CUTAJAR: Iva. 

IĊ-CHAIRPERSON: Grazzi. Nirringrazzjakom tal-koperazzjoni. Il-laqgħa hija aġġornata għal nhar it-Tnejn, 24 ta’ Mejju 2021, fl-4.30 p.m.

Fis-7.14 p.m. il-Kumitat aġġorna.

